
shrImatsunItibhAgavatam

శ్రీమత్సునీతిభాగవతమ్

శ్రీకృష్ణాయ   నమః ।
ప్రథమః  స్కన్ధః  ।

లక్ష్మీసద్దయితే  పయోభృదసితే సందత్తసద్వాఞ్ఛితే
దోషౌఘై రహితే గుణైర్విలసితే  ముఖ్యానిలాన్తర్గతే  ।
సర్వైరప్యజితే  సదవ్యవహితే నారాయణాఖ్యాన్వితే
బ్రహ్మాద్యైర్వినుతే   దృఢం మమ హితే కృష్ణే మనోఽస్త్వచ్యుతే ॥ ౧॥
నిపీయ యద్భాగవతామృతం సజ్జనోఽగ్ర్యసంసారభయం   జహాతి ।
బ్రహ్మాదివన్ద్యం   ప్రణమామి  వేదవ్యాసం హరిం మధ్వహృదబ్జవాసమ్  ॥౨॥
సుదుర్గమైర్దుష్టవచస్తమిశ్రైర్నిగూహితో      భాగవతార్థ ఉచ్చైః  ।
ప్రకాశితో  యేన సదుక్తిభాభిః స మధ్వభానుర్హరతాత్తమో  మే ॥ ౩॥
ప్రబోధయద్వాలమమి  సుమధ్వశాస్త్రం  బుధేన్ద్రైరపి  దుర్విబోధమ్ ।
యేనాఞ్జసా  సంవివృతం నిషేవే జయప్రదం  తం జయతీర్థరాజమ్  ॥ ౪॥
ఆనన్దతీర్థోక్తిమహానఖాగ్రైర్విదార్య     దుర్వాదిజనాన్ ధరణ్యామ్ ।
జహార సన్మార్గగతాన్తరాయాన్స  వ్యాసరాట్ సింహవరోఽవతాన్మామ్ ॥ ౫॥
రమ్యా యదీయా బహవో నిబన్ధా అద్యాపి లోకస్య హరన్తి హృత్స్థమ్  ।
తమో వితన్వన్తి చ మఙ్గలం  మాం స పాతు జీవోత్తమతీర్థవర్యః  ॥౬॥
గోకర్ణసత్క్షేత్రవరేఽనవద్యః    శ్రీవిఠ్ఠలం   కోఙ్కణవిప్రవన్ద్యః   ।
అపూజయద్యో రఘుచన్ద్రతీర్థః   సంజుష్టగఙ్గాదిసమస్తతీర్థః    ॥ ౭॥
యతీశ్వరాద్యోఽఖిలలోకహృద్యో విరక్తిభూపః పరిభూతదోషః ।
శాస్త్రాబ్ధిచన్ద్రో    హరిభక్తిసాన్ద్రో  భవేత్ప్రసన్నః పరమో గురుర్నః ॥ ౮॥
లక్ష్మీశభక్తో బహుధర్మసక్తో వివృద్ధసమ్పత్పరినాశితాపత్  ।
సదాతిదాన్తః ప్రగుణః  ప్రశాన్తః  స తిమ్మపాఖ్యః కృతసాధుసఖ్యః ॥౯॥

శ్రీమత్సునీతిభాగవతమ్

ద్విజోఽచ్యుతారాధనతః సుపుత్రం  లేభే గుణాఢ్యం భువి సర్వమిత్రమ్  ।
మహాబుధం సాగరవేఙ్కటేశం సచ్ఛాస్త్రవిజ్ఞం   తపనప్రకాశమ్  ॥ ౧౦॥
బ్రాహ్మణ్యమాస్థాప్య   బుధాః సమస్తా యేనైవ  దుస్తర్కభృతో నిరస్తాః ।
ఆనన్దితః  కోఙ్కణవిప్రసార్థః   ప్రమోదితః  శ్రీరఘునాథతీర్థః   ॥ ౧౧॥
సద్బ్రహ్మసూత్రోత్తమభాష్యటీకాటీకా   కృతా తత్త్వసుకౌస్తుభాఖ్యా ।
ధర్మా మహాభాగవతా జనేషు సంస్థాపితా  యేన చ భూర్యుపాయైః  ॥ ౧౨॥
ప్రదర్శితో  యేన చ సాధుమార్గస్తిరస్కృతోఽభూద్భువి   దుష్టవర్గః   ।
దత్తా ద్విజేభ్యః సకలాశ్చ విద్యా విస్తారితా కీర్తిరథానవద్యా ॥ ౧౩॥
యేనోపదిష్టం  శుభముత్తమేభ్యః శ్రీమధ్వశాస్త్రం   బహుశో జనేభ్యః ।
వ్యర్థం  కృతం చైకమపి  స్మ నాహః ప్రసాదితః  శ్రీరమణో  నృసింహః ॥ ౧౪॥
తస్య ప్రియాయామథ  శాన్తవాయ్యాం కోనేరిరామౌ తనయౌ ప్రజాతౌ  ।
బభూవతూ రాఘవలక్ష్మణౌ సన్మహానురాగావివ బుద్ధిమన్తౌ  ॥ ౧౫॥
తం సద్గుణం  సాగరవేఙ్కటేశం విపశ్చిదాశ్చర్యవరం ప్రణమ్య  ।
జ్యేష్ఠం  చ కోనేరిబుధప్రబర్హం   సద్వైష్ణవాగ్ర్యానఖిలాంస్తథైవ     ॥ ౧౬॥
శ్రీకృష్ణభక్తానుచరః   సలక్ష్మీనారాయణప్రేరణయైవ   రామః ।
ముదే ముకున్దస్య  చ వైష్ణవానాం   సునీతిసద్భాగవతం కరోతి ॥ ౧౭॥
దయాలవః సాధుజనా గుణజ్ఞా విమత్సరాః సద్గుణశాలినశ్చ  ।
తుష్యన్తు మే వీక్ష్య కృతిం సమస్తాః అహం యథా స్యాం నితరాం కృతార్థః  ॥ ౧౮॥
అజ్ఞస్య  బాలస్య కృపాస్పదస్య ప్రవర్తమానస్య   సుదుష్కరేఽర్థే ।
సంగృహ్ణతః  స్వల్పపదైః  ప్రభూతమర్థం   చ సఙ్కోచనిషక్తబుద్ధేః  ॥ ౧౯॥
నమ్రత్వభాజో  మమ సర్వసన్తో వాత్సల్యవన్తోఽన్యగుణేషు తుష్టాః  ।
న్యూనాధికం కావ్యకృతిశ్రమజ్ఞాః   కిమప్యుదారా స్ఖలనం  సహధ్వమ్ ॥౨౦॥
సూతోక్తం కిల నారదస్తుతమభూద్యత్సత్పదం యః స్వయం
వ్యాసః ఫల్గునభీష్మయోః  ప్రియతమో  భక్తేష్టకృద్ధర్మజః   ।
ప్రోచే  యద్గతిమర్జునో   విహరతః ఖిన్నశ్చ పార్థా యయుః
శప్తోఽయం కలిజిత్పరీక్షిదభజత్కృష్ణః  స నో రక్షతాత్ ॥౨౧॥
వర్ణితం  ప్రథమే  స్కన్ధే భగవద్భక్తసద్యశః ।
గీయతే నీతిరూపేణ విష్ణువైష్ణవతుష్టయే     ॥౨౨॥

గ్రాహ్యా  విద్యోత్తమా హీనజన్మనోఽపి విమత్సరైః  ।
శ్రీమద్భాగవతం  సూతాచ్ఛుశ్రువుః  శౌనకాదయః ॥౨౩॥
అదర్శ్యమపి సందర్శ్యం తత్రైవేచ్ఛావివృద్ధయే   ।
శూద్రాత్మనే  హరీ రూపం నారదాయ న్యదర్శయత్ ॥౨౪॥
మనస్తుష్టికరం  కార్యశేషం ధీమాన్న శేషయేత్ ।
చక్రే భాగవతం వ్యాసో నారదోక్తోఽఖిలార్థకృత్  ॥౨౫॥
కృతం పరేణ యత్కర్మ కార్యా తదుచితా క్రియా  ।
బ్రహ్మాస్త్రే  ద్రౌణినోత్సృష్టే  తన్ముమోచ ధనఞ్జయః  ॥౨౬॥
ద్విజస్యాకార్మణః కార్యో నిగ్రహో  హననం వినా ।
మణిం కృష్ణోదితో  ద్రౌణేర్హృతవాన్న   శిరోఽర్జునః  ॥౨౭॥
న భవేన్మహతోఽప్యుక్తౌ విశ్రమ్భః  పక్షపాతినః ।
ప్రబోధితోఽపి  కృష్ణాద్యైర్భీష్మం   పప్రచ్ఛ  ధర్మరాట్ ॥౨౮॥
వాఞ్ఛితాదధికం పుణ్యకృతోఽభీష్టం  ప్రసిధ్యతి  ।
భీష్మస్యాసీత్పురః కృష్ణో ముమూర్షోరుత్తరాయణే  ॥౨౯॥
ఖేదే ప్రాప్తేఽపి   నో మోచ్యమశ్రు కర్మణి మఙ్గలే  ।
కృష్ణే నిర్యాతి నేత్రామ్బు  న్యరున్ధన్  పాణ్డవస్త్రియః   ॥ ౩౦॥
జ్యేష్ఠమధ్యమనీచాశ్చ  మాననీయాయథోచితమ్ ।
స్త్రియః  ప్రజాశ్చ  పిత్రాదీన్భగవాన్సమమానయత్  ॥ ౩౧॥
స్థితిజ్ఞః   స్వోచితం కుర్యాత్స్వబుద్ధ్యా  వాన్యచోదితః ।
ధృతరాష్ట్రః  సభార్యోఽగాద్వనం విదురబోధితః ॥ ౩౨॥
క్లేశో  న కార్యః శ్రీవిష్ణువశత్వాత్సంపదాపదోః   ।
పిత్రాదిశోకం  తత్యాజ ధర్మజో నారదోదితః ॥ ౩౩॥
నిమిత్తైరేవ  ధీమద్భిర్భవిష్యదవగమ్యతే ।
దృష్టోత్పాతోఽవదద్భీమం  ధర్మరాడ్భగవద్గతిమ్  ॥ ౩౪॥
వ్యర్థేశబలహీనస్య  బహుసాధనతా మతా ।
గాణ్డీవాద్యర్జునస్యాసీత్కృష్ణస్త్రీరక్షణే     వృథా ॥ ౩౫॥

యస్మిన్ దేశే న సుహృదో న మిత్రం  తత్ర నో వసేత్ ।
శ్రుత్వార్జునోక్తాం   కృష్ణస్వధామాప్తిం  పాణ్డవా  యయుః ॥ ౩౬॥
దుష్ట ఉత్తమవేషోఽపి సతామాతనుతే వ్యథామ్ ।
పీడయామాస గోయుగ్మం కలిర్నృపతిలాఞ్ఛనః ॥ ౩౭॥
రక్ష్యః పూర్వమనమ్రోఽపి  ఖలోఽపి పతితః పదోః ।
కలయేఽదాద్వధోద్యుక్తః పరీక్షిత్స్థానపఞ్చకమ్  ॥ ౩౮॥
శ్రాన్తోఽతిక్షుధితో  వేత్తి స్వయోగ్యం న వివేక్యపి ।
మునేరంసే మృతం సర్పం పరీక్షిన్నిదధే రుషా ॥ ౩౯॥
త్యజ గర్వం జయ క్రోధం  హితం బ్రూహి  భజ క్షమామ్ ।
దత్తశాపం సుతం రాజ్ఞే ప్రణినిన్ద  మునిః క్షమీ ॥ ౪౦॥
ప్రత్యాసన్నే  మృతేః కాలే విహాయాన్యద్ధరిం  భజేత్ ।
శ్రుతశాపోఽచ్యుతం  భేజే పరీక్షిన్మునిసమ్మతః ॥ ౪౧॥
బ్రవీతి  చతురః పృష్టః  సన్నేవాదరతః పరైః  ।
పృష్టః  పరీక్షితా రాజ్ఞా శ్రీశుకః  ప్రత్యభాషత  ॥ ౪౨॥
లక్ష్మీశోరుమాతేర్లసద్గుణతతేః   సన్మధ్వపూజారతేః
శ్రీమత్సాగరవేఙ్కటేశవిబుధాద్యం  శాన్తబాయీ సుతమ్ ।
రామం ప్రాప  సునీతిభాగవత ఉత్కృష్టేఽత్ర  తన్నిర్మితే
సచ్ఛ్లోకైర్దశభిర్లసన్ద్విగుణితైః       స్కన్ధోఽన్తమాద్యోఽగమత్  ॥ ౪౩॥
ఇతి సునీతిభాగవతే ప్రథమస్కన్ధః   సమాప్తః ॥

ద్వితీయః స్కన్ధః  ।
సంప్రోక్తా  చ శుకేన వాఞ్ఛితకరీ యద్ధారణోచేఽబ్జజో 
యద్వీర్యం చ యదీరితాః ప్రససృజుర్బ్రహ్మాణ్డమగ్ర్యం    సురాః ।
యః సద్బహ్వవతారభాగసురహృత్సంప్రాప్య  బోధం విధి-
ర్యస్మాత్సర్వజగత్ససర్జ హితకృత్కృష్ణః  స నో రక్షతాత్ ॥ ౧॥
బ్రహ్మాదిప్రణుతే   విచిత్రచరితే  విజ్ఞానదానోద్యతే
సద్రక్షానిరతే  గుణౌఘభరితే నిఃశేషదోషోజ్ఝితే  ।
వ్యాసే వాగమృతేఽనిశం ప్రముదితే  శ్రీమధ్వహృత్సంస్థితే 

4 sanskritdocuments.org



శ్రీమత్సునీతిభాగవతమ్

భక్తిర్మేఽత్యుచితే సదాప్రతిహతే  స్యాత్సత్యవత్యాః సుతే ॥౨॥
ద్వితీయే వర్ణితం  స్కన్ధే భగవద్భక్తసద్యశః ।
గీయతే నీతిరూపేణ విష్ణువైష్ణవతుష్టయే     ॥ ౩॥
క్షిప్రం  ప్రవృత్తయే   బ్రూయాత్  పణ్డితః  ఫలనిశ్చయమ్ ।
జగాద ధారణాం ధాతృస్మృతిలబ్ధికరీ  శుకః ॥ ౪॥
స్వయోగ్యతానుసారేణ ప్రవర్తన్తే    మనీషిణః ।
కేచిద్భజన్తి వైరాజం  హృత్స్థం  రూపం హరేః పరే ॥ ౫॥
పరిపృచ్ఛేదవిజ్ఞాతమహఙ్కారసముజ్ఝితః   ।
స్వాజ్ఞాతం  నారదస్తత్త్వమపృచ్ఛచ్చతురాననమ్  ॥౬॥
కార్యం కర్తుమశక్తోఽపి శక్నుయాచ్ఛ్రేష్ఠచోదితః  ।
బ్రహ్మాణ్డం   ససృజుర్విష్ణుప్రేరితాః   సంహతాః సురాః ॥ ౭॥
దుష్టాన్  జహి సతో రక్ష సన్మార్గమనుదర్శయ  ।
వరాహాద్యవతారోఽభూదేతదర్థం  జనార్దనః  ॥౮॥
సాధనే సత్యపి జ్ఞానం  వినా కార్యం న సిధ్యతి ।
జగత్కృతిదృశే బ్రహ్మా  హర్యాదిష్టస్తపోఽచరత్   ॥౯॥
న తుష్యతి మనః కస్య పరమాద్భుతదర్శనే ।
స్వలోకసంస్థితం  వేష్ణుం  దృష్ట్వా  తుష్టోఽనమద్విభుః  ॥ ౧౦॥
కిమలభ్యం భవేత్పుంసః సుప్రసన్నే  మహాత్మని ।
ప్రీతాత్సకలవిజ్ఞానం   స్వయమ్భూః ప్రాప్తవాన్   హరేః ॥ ౧౧॥
సమస్తమపి కుర్వీత స్వామ్యనుగ్రహభాఙ్నరః  ।
ససర్జ నిఖిలం వేధా హరిణేక్షాప్రచోదితః  ॥ ౧౨॥
సమ్యక్ పరహితం సన్తః కుర్వన్త్యేవాప్యనర్థితాః  ।
బ్రహ్మాచరచ్చ  భద్రార్థం   ప్రజానాం  నియమాన్యమాన్ ॥ ౧౩॥
లక్ష్మీశోరుమతేర్లసద్గుణతతేః   సన్మధ్వపూజారతేః
శ్రీమత్సాగరవేఙ్కటేశవిబుధాద్యం  శాన్తబాయీ సుతమ్ ।
రామం ప్రాప  సునీతిభాగవత ఉత్కృష్టేఽత్ర  తన్నిర్మితే
సచ్ఛ్లోకైర్దశభిర్వరో    విలసితః స్కన్ధో ద్వితీయోఽగమత్ ॥ ౧౪॥

ఇతి సునీతిభాగవతే ద్వితీయస్కన్ధః  సమాప్తః ॥

తృతీయః స్కన్ధః  ।
మైత్రేయో   నిజగాదయాత్పరకథా బ్రహ్మాసృజచ్చోదితో
యేనాశేషమథాసురం సమవధీద్యోఽభూద్ధిరణ్యాక్షహృత్  ।
భక్తాభీప్సితదో వరాహతనుభాగ్యః కర్దమస్యేష్టకృత్ 
సాక్షాద్యః కపిలో హితం హ్యకథయత్కృష్ణః  స నో రక్షతాత్ ॥ ౧॥
లక్ష్మీశం భజతే జగద్భయహృతే ద్వైపాయనాజ్ఞాధృతే 
మోహం నాశయతేఽసురాన్ విజయతే సచ్ఛాస్త్రమాతన్వతే  ।
సాధూనుద్ధరతే  ప్రధానమరుతే  మధ్వాఖ్యయా రాజతే
గీర్వాణేష్టకృతే  నమో గుణవతే తస్మై  సదా శ్రీమతే  ॥౨॥
తృతీయే వర్ణితం  స్కన్ధే భగవద్భక్తసద్యశః ।
గీయతే నీతిరూపేణ విష్ణువైష్ణవతుష్టయే     ॥ ౩॥
హితమప్యుపదేష్టవ్యం  న మూర్ఖేభ్యో  విశారదైః  ।
చకార విదురస్తీర్థయాత్రాం   భ్రాతృజధిక్కృతః  ॥ ౪॥
న కార్యోఽపరిహార్యేఽర్థే శోకో విజ్ఞానశాలిభిః  ।
శ్రుత్వోద్ధవాత్సుహృన్నాశం   నాతనోద్విదురః శుచమ్ ॥ ౫॥
ప్రాప్తం  విద్యార్థినం  శాన్తం శ్రేయోఽర్థీ  న పరిత్యజేత్ ।
మైత్రేయో   మాధవాదిష్టో విదురం ప్రత్యబోధయత్  ॥౬॥
అజ్ఞానం  సమ్భవత్యేవ కదాచిన్మహతామపి ।
నాత్మానమపి నాభ్యబ్జజాతో  విధిరబుధ్యత ॥ ౭॥
మహానపి వినా సేవామభీష్టం  న దదాత్యహో ।
జ్ఞానార్థం   ప్రణుతో  విష్ణుర్బ్రహ్మణే  తప ఆదిశత్ ॥౮॥
కృతేఽనిష్టకృతాం  మూలోన్మూలనే స్వేష్టభాగ్భవేత్  ।
పీత్వా సహామ్భసా వాయుం ధాతా లోకాన్ విభక్తవాన్ ॥౯॥
బాలస్య రోదనాదన్యద్బలం నాస్తీష్టసాధనమ్  ।
నామాని బ్రహ్మణో  రుద్రః  స్థానానప్యాప్తవాన్  రుదన్ ॥ ౧౦॥
అచీర్ణతపసా  పుంసా ప్రజా  సాధ్వీ న లభ్యతే ।

రుద్రసృష్టాం   ప్రజాముగ్రాం   వీక్ష్యాదిశదజస్తపః ॥ ౧౧॥
ఆచరన్తి మహీయాంసః కర్మ దుష్టవిమోహకమ్  ।
ఇచ్ఛన్నివ విధిర్వాచం తత్యాజ తనయోక్తితః ॥ ౧౨॥
యతేత పితృశుశ్రూషాకృతయేఽనుక్త  ఆత్మజః ।
ప్రజావనాయ  చాదిష్టో విధాత్రాఽఽనన్దితో   మనుః ॥ ౧౩॥
కుర్యాదతిప్రియస్యేష్టం   ప్రాగేవ  వచసార్థనాత్  ।
వరాహో బ్రహ్మనాసోత్థోఽసురం   హత్వా క్షితిం న్యధాత్ ॥ ౧౪॥
తావద్వినీతో లజ్జావాఞ్జనో  యావన్న కాముకః ।
కశ్యపస్యాహరద్వాసః సన్ధ్యాయాం  రతయే దితిః ॥ ౧౫॥
అకాలచరితం కర్మ మహానర్థఫలప్రదమ్   ।
దుష్పుత్రౌ భావినౌ ప్రోచే  కశ్యపో రతికృద్దితిమ్  ॥ ౧౬॥
వినాశకాలే సమ్ప్రాప్తే విపరీతా మతిర్భవేత్ ।
జయేన విజయేనాపి సంరుద్ధాః  సనకాదయః ॥ ౧౭॥
సర్వైరప్యనుమన్తవ్యం  ప్రభోరనుమతం  హి యత్ ।
భృత్యశాపవిమోక్షోఽభూద్విష్ణూక్తోఽనుమతో  ద్విజైః  ॥ ౧౮॥
ధీమానవగతే కార్యతత్త్వే న లభతే భయమ్ ।
దితిగర్భాద్భియం దేవా ముముచుః కఞ్జజోదితాః  ॥ ౧౯॥
రక్షన్ కాలానుసారీ స్వం గణయేన్న పరాభవమ్ ।
నిలీనా నిర్జరాః  ప్రేక్ష్య  హిరణ్యాక్షం రణోద్యతమ్ ॥౨౦॥
ఇచ్ఛన్తి కలహం దుష్టాః  శాన్తిమిచ్ఛన్తి సజ్జనాః  ।
వరుణో హరిమేవోచే హిరణ్యాక్షస్య యుద్ధదమ్  ॥౨౧॥
దురుక్తివాదో మాయాయాం న స్యాద్గర్వార్తికారకః  ।
హిరణ్యాక్షో వరాహేణ బ్రహ్మోక్తేన  వినాశితః ॥౨౨॥
అజ్ఞాత్వా  కుర్వతేఽనిష్టం  స్వస్వరూపం నివేదయత్ ।
బ్రహ్మణా  బోధితా జగ్ధుం  ప్రవృత్తా  యక్షరాక్షసాః ॥౨౩॥
తదేవ విసృజేత్స్వస్య యదర్థం  స్యాత్పరాభవః ।
విససర్జ విధిర్విష్ణుప్రోక్తో   జఘనవిగ్రహమ్  ॥౨౪॥

స్యాదత్యారాధనాత్ప్రాప్యం ప్రార్థితాదధికం   ప్రియమ్  ।
దయితార్థీ తపఃప్రీతాత్ప్రాపేష్టం   కర్దమో  హరేః ॥౨౫॥
ప్రీణయేత్స్వాన్తికం  ప్రాప్తం   పూజయా వచనైరపి  ।
మనోః స్వాయంభువస్యైవం  కర్దమః  ప్రీతిమావహత్  ॥౨౬॥
ప్రార్థితః   సన్నవాప్నోతి స్వాభీష్టం  సుకృతీ నరః ।
దేవహూతిం మునిర్లేభే  కర్దమో  మనునార్థితః  ॥౨౭॥
స్యాన్నోపస్కరణత్యక్తమిష్టమప్యతిహర్షదమ్    ।
దేవహూతిర్ధవే  తుష్ట ఐచ్ఛద్రతిగృహదికమ్  ॥౨౮॥
సిద్ధిర్మనోరథాదేవ  క్షణేన స్యాన్మహీయసామ్ ।
కర్దమో  నవరూపః సన్ విమానేఽరమత స్త్రియా  ॥౨౯॥
నిజేప్సితం నిరుధ్యాపి కుర్యాత్స్వజనవాఞ్ఛితమ్ ।
భార్యార్థితః  సుతే జాతే తనయాః కర్దమో  దదౌ ॥ ౩౦॥
అవాప్య బృహతోఽనుజ్ఞాం  కృతం కార్యం శుభప్రదమ్  ।
సద్గతిం  కపిలాజ్ఞప్తః   పరివ్రాట్  ప్రాప  కర్దమః  ॥ ౩౧॥
సమస్తైః  ప్రభుణా  హీనైః  కార్యం కర్తుం న శక్యతే ।
నోదతిష్ఠద్విరాడ్వహ్నిపూర్వేష్వనుగతేష్వపి  ॥ ౩౨॥
సన్మార్గ ఏవ లోకానామచ్ఛిన్నసుఖసాధనమ్ ।
కపిలోదితమార్గేణ  హరిం ప్రాప  మనోః సుతా ॥ ౩౩॥
లక్ష్మీశోరుమతేర్లసద్గుణతతే   సన్మధ్వపూజారతేః
శ్రీమత్సాగరవేఙ్కటేశవిబుధాద్యం  శాన్తబాయీ సుతమ్ ।
రామం ప్రాప  సునీతిభాగవత ఉత్కృష్టేఽత్ర  తన్నిర్మితే
సచ్ఛ్లోకైర్దశభిర్లసస్త్రిగుణితం      స్కన్ధస్తృతీయోఽగమత్   ॥ ౩౪॥
ఇతి సునీతిభాగవతే తృతీయస్కన్ధః  సమాప్తః ॥

చతుర్థః  స్కన్ధః  ।
అత్రేర్దక్షసుయజ్ఞనాశనకృతో    రుద్రస్య  సర్వార్చిత-
శ్చక్రే యశ్చ ముదం ధ్రువాయ  పరమం ప్రీతః  పదం యో దదౌ ।
అఙ్గస్యాపి  పృథోరభీష్టమకరోద్యోఽభూత్ప్రచేతాః  ప్రియో

ముక్తో యత్కృపయా పురఞ్జననృపః  కృష్ణః  స నో రక్షతాత్ ॥ ౧॥
శ్రీవిష్ణుం   నమతే ప్రియం  విదధతే గ్రన్థాన్   బహూన్ కుర్వతే
మధ్వోక్తిం స్తువతే ఖలాన్నమయతే ధైర్యం  మహాభూభృతే ।
సంభగ్నద్విషతే సతే భగవతే సాధూన్ జనాన్ రక్షతే
నిత్యం శ్రీజయతీర్థరాణ్మునియతే   తుభ్యం నమో ధీమతే ॥౨॥
చతుర్థే వర్ణితం  స్కన్ధే భగవద్భక్తసద్యశః ।
గీయతే నీతిరూపేణ విష్ణువైష్ణవతుష్టయే     ॥ ౩॥
మహోద్యోగేన సిధ్యన్తి కార్యాణ్యతిమహాన్త్యపి ।
చన్ద్రం  దుర్వాససం దత్తం లేభేఽత్రిస్తపసా   సుతాన్ ॥ ౪॥
అవమానం కరోత్యేవ స్వావమోఽప్యవమానితః ।
దక్షో రురోధ రుద్రస్య  యజ్ఞభాగమనుత్థితేః   ॥ ౫॥
ఏకదా నారభేతైవ  విద్వేషం బహుభిః సహ ।
నన్దిశప్తేషు   విప్రేషు  సదక్షేష్వశపద్భృగుః ॥౬॥
న శుభం వాశుభం కుర్యాత్పత్నీ భర్త్రా నివారితా ।
సాతీ గతా మఖస్థానం  దక్షేణానాదృతాభవత్ ॥ ౭॥
ప్రాణానప్యుత్సృజేన్నైవ   శ‍ృణుయాచ్ఛ్రేష్ఠనిన్దనమ్   ।
రుద్రావజ్ఞాకరం   దక్షం సతీ వీక్ష్య జహావసూన్ ॥౮॥
కుర్యాదుపద్రవప్రాప్తౌ   జ్ఞాతాయాం  తత్ప్రతిక్రియామ్  ।
ఋభుభిర్భృగురీశస్య పార్షదాన్  సంన్యవారయత్ ॥౯॥
సంప్రేష్యో  విషమే కార్యే సమర్థః  స్వసమో భటః ।
దక్షయజ్ఞక్షయాయేశో  వీరభద్రం  సమాదిశత్ ॥ ౧౦॥
శ్రేష్ఠావజ్ఞాకృతః    పుంసో నానుకూలో భవేద్బుధః ।
భగోఽదృగ్భృగురశ్మశ్రుః  పూషా దన్తోజ్ఝితోఽభవత్  ॥ ౧౧॥
పునర్యథైవ  నోత్తిష్ఠేద్ధన్యాద్యుక్త్యా   తథా రిపుమ్ ।
దక్షిణాగ్నౌ జుహావేశశ్ఛిత్వా దక్షపశోః శిరః ॥ ౧౨॥
అపకారిషు రుష్టస్య  సామ్నా సంనాశయేద్రుషమ్  ।
దేవైర్నివేదితో  బ్రహ్మా  రుద్రస్యాశమయత్క్రుధమ్  ॥ ౧౩॥

పూర్వస్థితిం  ప్రపన్నోఽపి  ప్రాపయేన్నాపరాధినః  ।
పూషాదీనాం స్వనిర్వాహం చక్రేఽన్యావయవైః   శివః ॥ ౧౪॥
సందృష్టః  పూర్వపుణ్యేన పూజనీయోఽఖిలైః  పృథక్ ।
ప్రాదుర్భూతం  హరిం దక్షయజ్ఞే సర్వే ప్రతుష్టువుః   ॥ ౧౫॥
కార్యాకార్యే న జానాతి కాన్తయా విజితః పుమాన్ ।
సురుచ్యాక్షిప్త ఉత్తానపాదేనోపేక్షితో ధ్రువః  ॥ ౧౬॥
కోపితో దుష్కరమపి కుర్యాత్ఖిన్నోఽన్యబోధితః  ।
అగమత్తపసే బాలః సునీత్యా ప్రేరితో  ధ్రువః  ॥ ౧౭॥
పరీక్ష్య మానసం సమ్యక్పశ్చాత్కార్యవిధిం వదేత్ ।
నారదః సుస్థిరం  మత్వ ధ్రువమూచే  తపోవిధిమ్ ॥ ౧౮॥
మహాత్మాఙ్గీకృతం  సర్వలోకానాం దుస్త్యజం భవేత్ ।
ధ్రువేణ  స్వీకృతే ప్రాణరోధే  విశ్వస్య సోఽభవత్ ॥ ౧౯॥
శీఘ్రాం  సన్తుష్టిమభ్యేతి  శిశునాఽఽరాధితః పుమాన్ ।
వరం స్థానం  ధ్రువాయాదాద్వాసుదేవో  సురార్థితః  ॥౨౦॥
కృతాపరాధా హన్తవ్యా బహవోఽపి మహాశ్రయాః  ।
హతోత్తమా ధ్రువేణాజౌ  ధనదానుచరా హతాః ॥౨౧॥
నిర్వైరో  విగతక్రోధో  మహతాం మానదో భవేత్ ।
ధ్రువో  మనూక్తిభిః శాన్తః కుబేరాద్వరమగ్రహీత్  ॥౨౨॥
ఆత్మనో హితకర్తారం కార్యే జాతే న విస్మరేత్ ।
స్థానం  ధ్రువో  విమానేన గచ్ఛన్ మాతరమస్మరత్ ॥౨౩॥
విహీనః సదపత్యేన ధర్మాత్మాపి వినిన్ద్యతే  ।
అశ్వమేధేఽఙ్గరాజస్య  దేవా న జగృహుర్హవిః  ॥౨౪॥
దుష్టసఙ్గతితో   రక్ష్యా బాల్యే బాలా శుభార్థిభిః  ।
లబ్ధ ఇష్ట్వా  హరిం వేనో మృత్యుసఙ్గాదధర్మ్యభూత్  ॥౨౫॥
సుత ఉల్లఙ్ఘితస్వాజ్ఞే   గచ్ఛేద్దేశాన్తరం  పితా ।
త్యక్తాజ్ఞేఽఙ్గః   శఠే వేనే సర్వాన్ హిత్వా యయౌ నిశి ॥౨౬॥
హన్యాత్స్వవర్ధితమపి  దుష్టముత్పథగామినమ్  ।

నిజఘ్నుర్మునయో వేనం స్వాభిషిక్తం కృతాగసమ్ ॥౨౭॥
గుణా ఏవ ప్రపూజ్యన్తే  మహత్వం వయసా వృథా ।
వేనాఙ్గాత్ప్రాగభూజ్జాతో   నిషాదో భూపతిః పృథుః ॥౨౮॥
మహతః సన్నిధానేన మానయన్త్యఖిలా జనాః ।
అభిషిక్తాయ వర్మాది బ్రహ్మాద్యా  పృథవే దదుః ॥౨౯॥
లజ్జామవాప్య  గుణినా నిన్దనీయాత్మనః  స్తుతిః ।
సూతాద్యా పృథురాజేన స్వస్తోత్రాద్వినివారితాః  ॥ ౩౦॥
పరోపజీవనాయైవ  వర్ధయేదాత్మసమ్పదః  ।
ప్రజాన్నార్థం   పృథుర్భీతాం ప్రణతాం  ప్రదుదోహ  గామ్ ॥ ౩౧॥
సుఖం న లభతే కోఽపి ధర్మవిఘ్నకరః పుమాన్ ।
పృథువాజిహరం శక్రమృత్విజో  హోతుముద్యతాః ॥ ౩౨॥
నాచరేద్ధర్మమప్యగ్ర్యం   మహతాం కీర్తినాశకమ్ ।
వారితోఽభూద్విరిఞ్చేన యజ్ఞః  శతతమః పృథోః ॥ ౩౩॥
ప్రభుణా  పరిహర్తవ్యో ద్వేష ఆత్మీయయోర్మిథః ।
అనుశాస్య పృథుం చక్రే శచీపతిసఖం హరిః ॥ ౩౪॥
నిఃశేషం కథయేత్పృష్టం  భక్త్యా సంప్రార్థితః   సతా ।
పృథుం సనత్కుమారో హి క్షేమోపాయం భవేఽబ్రవీత్  ॥ ౩౫॥
అనుగమ్యః పతిః పత్న్యా శ్రీమాన్నిఃస్వో  మృతోఽపి వా ।
అర్చిర్బభూవ దేవీభిః సంస్తుతానుగతా పృథుమ్ ॥ ౩౬॥
సజ్జనస్య  హితోపాయం కృపాలుః కథయేత్స్వయమ్ ।
హరః ప్రచేతసో  బర్హిష్మదాఖ్యం  చాహ నారదః ॥ ౩౭॥
బహువ్యాపారసక్తేన కాలవేగో న బుధ్యతే ।
సక్తః ప్రియారతౌ  కాలం బుబుధే న పురఞ్జనః  ॥ ౩౮॥
స్వోదితాస్వీకృతో దుష్టా దురుక్తిం శ్రావయన్తి  హి ।
స్వయాజ్ఞావిముఖం  మూఢా నారదం దుర్భగాశపత్ ॥ ౩౯॥
కుటుమ్బీ దుర్బలో హ్యన్తే బహూన్ క్లేశానవాప్నుయాత్  ।
తాపం పురఞ్జనః  ప్రాప  గన్ధర్వాదిభిరర్దితః   ॥ ౪౦॥

న హింస్యాః ప్రాణినః  కార్యా విషయాతిరతిర్న చ ।
నిరయే పశుభిశ్ఛిన్నో వైదర్భ్యాసీత్పురఞ్జనః   ॥ ౪౧॥
సంపద్యేవ జనః సర్వో హితకృన్మిత్రమాపది  ।
శోకం నాశితవాన్ పూర్వో వైదర్భ్యా  బ్రాహ్మణః  సఖా ॥ ౪౨॥
ప్రీణయేదతియత్నేన  మహాన్తం నిఖిలార్థదమ్  ।
హరిప్రీతికృతః  ప్రాపుః  సర్వాః సిద్ధీః  ప్రచేతసః  ॥ ౪౩॥
లక్ష్మీశోరుమతేర్లసద్గుణతతేః   సన్మధ్వపూజారతేః
శ్రీమత్సాగరవేఙ్కటేశవిబుధాద్యం  శాన్తబాయీ సుతమ్ ।
రామం ప్రాప  సునీతిభాగవత ఉత్కృష్టేఽత్ర  తన్నిర్మితే
స్కన్ధోఽగాద్ధి  చతుర్గుణైశ్చ   దశభిః శ్లోకైశ్చతుర్థో   లసన్ ॥ ౪౪॥
ఇతి శ్రీసునీతిభాగవతే  చతుర్థః  స్కన్ధః  సమాప్తః ॥

పఞ్చమః స్కన్ధః  ।
సామ్రాజ్యం  సమగాత్ప్రియవ్రతనృపశ్చాగ్నీధ్రరాణ్నాభిరాట్ 
యత్పాదాబ్జరతః  స్వయం య ఋషభో ధర్మానథాదర్శయత్ ।
యద్భక్తో భరతో గయశ్చ సుయశా యః సర్వలోకస్థితైః 
పూజ్యో యద్విముఖాః పతన్తి నరకే కృష్ణః  స నో రక్షతాత్ ॥ ౧॥
సద్ధర్మే  సుమతేర్యయాతినృపతేరారాధితశ్రీపతేః
సత్యే శైలపతేర్జయే   రాతిపతేః సాక్షాచ్చ గౌరీపతేః ।
దానేఽఙ్గాధిపతే  రిపౌ పితృపతేర్వాణ్యా చ వాచస్పతేః
శ్రీమద్వ్యాసయతే  దయాస్తు మయి తే పూర్ణా క్షమాయాం క్షితేః ॥౨॥
వర్ణితం  పఞ్చమే స్కన్ధే భగవద్భక్తసద్యశః ।
గీయతే నీతిరూపేణ విష్ణువైష్ణవతుష్టయే     ॥ ౩॥
నాశ్రయేద్ధర్మమన్యస్య   విహాయోచితమాత్మనః ।
ప్రియవ్రతస్య   సంన్యాసం బ్రహ్మాఽఽగత్య  న్యవారయత్ ॥ ౪॥
కార్యమత్యద్భుతం కర్మ స్వప్రభావప్రకాశకమ్   ।
చక్రే ప్రియవ్రతః   సప్తసముద్రంశ్చక్రనేమిభిః   ॥ ౫॥
ప్రయస్యేన్న  బుధః సత్సు పరేష్వాత్మార్థకారిషు  ।

భూమిం విభజ్య పుత్రేభ్యః  సంన్యాస్యాసీత్ప్రియవ్రతః  ॥౬॥
యోగినోఽపి విమోహః స్యాత్కామినీముఖదర్శనే ।
సంప్రార్థ్య   భేజ ఆగ్నీధ్రః  పూర్వచిత్తిం విమూఢధీః ॥ ౭॥
కామీ దేహం వినాశ్యాపి లబ్ధుమిచ్ఛతి  సున్దరీమ్  ।
అయజద్ధరిమాగ్నీధ్రః   ప్రియాసాలోక్యసిద్ధయే   ॥౮॥
శ్రద్ధావాన్   శుద్ధభావేన  కర్మ స్వోచితమాచరేత్ ।
ముకున్దో యజతో నాభేః ప్రసన్నః  పుత్రతామగాత్  ॥౯॥
అదాతుః స్పర్ధయా  స్వేష్టం  చేచ్ఛేత్తత్సాధయేత్స్వయమ్ ।
స్వవర్షం  ఋషభోఽవృష్టావభ్యవర్షీత్స్వశక్తితః    ॥ ౧౦॥
శిక్షణయాః సుతాః పిత్రా స్వయం సంశిక్షితా అపి ।
అనుశిష్టాన్  స్వతనయానృషభః సమశిక్షయత్ ॥ ౧౧॥
ఆచరేదుత్తమాన్ ధార్మాన్ శిక్షయన్ సజ్జనాన్  మహాన్ ।
ఋషభో మునిశిక్షార్థమవధూత  ఇవాచరత్ ॥ ౧౨॥
మహాత్యుల్లఙ్ఘితేఽప్యల్పమలఙ్ఘ్యం    దైవతో  భవేత్ ।
భరతస్య విరక్తస్య దుస్త్యజోఽభూన్మృగార్భకః ॥ ౧౩॥
పునః కుర్యాన్న దుష్కర్మ ఫలే జ్ఞాతేఽనుతాపవాన్  ।
అత్యజద్భరతోఽసఙ్గః  సఙ్గాప్తం   మృగవిగ్రహమ్  ॥ ౧౪॥
వ్యర్థాయాసనివృత్యర్థం   స్వస్యాజ్ఞత్వం  ప్రకాశయేత్  ।
విప్రజన్మాత్మనో  జాడ్యం భరతః సమదర్శయత్ ॥ ౧౫॥
కృతసాధువధోద్యోగః స్వయమేవ వినశ్యతి ।
హన్తుకామా ద్విజం భద్రకాల్యా  హి వృషలా హతాః ॥ ౧౬॥
అపరాధమపి శ్రేష్ఠం   సహేతాజ్ఞానినా  కృతమ్ ।
ఉవాహ శిబికాం రాజ్ఞో గృహీతో భరతో ద్విజః ॥ ౧౭॥
పరస్వరూపం విజ్ఞేయం  వచనాదేవ నాకృతేః ।
స్వభర్త్సితం ద్విజం జానన్ననామోక్తే రహూగణః ॥ ౧౮॥
విధాయానుగ్రహం  విద్వానజ్ఞం  సమ్యక్ప్రబోధయత్ ।
విప్రో రహూగణం భూపం బోధయామాస సూక్తిభిః ॥ ౧౯॥

సత్సేవాభక్తిధర్మశ్రీజ్ఞానోపశమభాగ్భవేత్   ।
గయో నామ మహారాజః సర్వేష్వప్రతిమోఽభవత్  ॥౨౦॥
ప్రాప్యం  బహుభిరాకారైర్బహుస్థానేషు   పూజనమ్ ।
నానాకృతిర్హరిః  సర్వైర్నానాస్థానేషు   పూజ్యతే ॥౨౧॥
గుర్వప్యత్యన్తమన్యస్య నైవ  స్యాన్మహతో గురు ।
శేషస్య శిరసి క్షోణీమణ్డలం  సర్షపాయతే  ॥౨౨॥
సర్వభూతసుహృద్దాన్తః   సదాచారీ సదా భవేత్ ।
నరకేషు యమః పాపాన్నిపాతయతి నిర్దయః  ॥౨౩॥
లక్శ్మీశోరుమతేర్లసద్గుణతతేః   సన్మధ్వపూజారతేః
శ్రీమత్సాగరవేఙ్కటేశవిబుధాద్యం  శాన్తబాయీ సుతమ్ ।
రామం ప్రాప  సునీతిభాగవత ఉత్కృష్టేఽత్ర  తన్నిర్మితే
సచ్ఛ్లోకైర్దశభిర్లసన్     ద్విగుణితైః  స్కన్ధోఽగమత్పఞ్చమః  ॥౨౪॥
ఇతి శ్రీసునీతిభాగవతే  పఞ్చమః స్కన్ధః  సమాప్తః ॥

షష్ఠః  స్కన్ధః  ।
యత్సేవాకృదజామిలో జయమగాద్ధర్యశ్వముఖ్యాస్తథా
శ్రీనారాయణవర్మ  వజ్ర్యధిగతః  సద్విశ్వరూపోదితమ్ ।
వృత్రం  స న్యవధీత్సుసిద్ధిమగమద్రాట్   చిత్రకేతుర్దితే  -
ర్గర్భం  ప్రాణహరం  చకర్త మఘవా కృష్ణః  స నో రక్షతాత్ ॥ ౧॥
శ్రీశార్చాధికృతేః  కృతాత్యుపకృతేరాచీర్ణసత్సత్కృతేః
సంశుద్ధప్రకృతేరచిత్తవికృతేః   పాదౌ సుసౌమ్యాకృతేః
శ్రీజీవోత్తమసంయమిప్రవర   తే నౌమీప్సితాప్తేః కృతే ॥౨॥
స్కన్ధేఽథ  వర్ణితః  షష్ఠే భగవద్భక్తసద్యశః ।
గీయతే నీతిరూపేణ విష్ణువైష్ణవతుష్టయే     ॥ ౩॥
సుఖావహం వరం వస్తు కథఞ్చిదపి సేవితమ్ ।
నారాయణేతి చాహూయముక్తః పుత్రమజామిలః  ॥ ౪॥
సంగత్యా క్షీయతే సాధుః సంగత్యైవ  ప్రజాయతే  ।
శూద్రస్యాజామిలః  పాపో దూతానాం సఙ్గతః  సుధీః ॥ ౫॥

మానయేన్మహతో వాక్యం భద్రార్థీ  తోషయేత్ప్రభుమ్ ।
కన్యాం ప్రచేతసః  ప్రాప్తా  దక్షోఽప్యపేప్సితం హరేః ॥౬॥
సంగతిర్యాదృశాం జాతా యస్య సః స్యాత్తు తాదృశః ।
హార్యశ్వాః సన్తతావిచ్ఛాం జహుర్నారదసఙ్గతేః  ॥ ౭॥
తితిక్షోరపి కోపః స్యాత్పునరప్యప్రియే  కృతే ।
భిక్షూన్ శ్రుత్వాశపద్దక్షో   నారదం శబలాశ్వకాన్ ॥౮॥
అవమానకరం శ్రేష్ఠమపి   ధీరః పరిత్యజేత్ ।
అదృశ్యోఽభూద్గురుర్మత్తం  విముచ్యేన్ద్రమనుత్థితమ్   ॥౯॥
వయసోనమపి ప్రాజ్ఞం   ద్విజం సేవేత సమ్పదే ।
విశ్వరూపం విరిఞ్చోక్తా భేజుర్దైత్యార్దితాః   సురాః ॥ ౧౦॥
భవేత్సమ్యగ్ధృతా  విద్యా సర్వత్ర విజయావహా ।
జిగాయ దితిజానిన్ద్రః  శ్రీనారాయణవర్మధృత్  ॥ ౧౧॥
దుష్టస్నేహో  న కర్తవ్యో న కార్యం మిత్రవఞ్చనమ్  ।
హత ఇన్ద్రేణ  దైత్యేభ్యో  విశ్వరూపో దదద్ధవిః  ॥ ౧౨॥
న సాధ్వసాధు వా కర్మ మహాన్తమపి ముఞ్చతి ।
అబ్దాన్తే   బ్రహ్మహత్యాఘం  శక్రో భ్వాదౌ విభక్తవాన్ ॥ ౧౩॥
శ‍ృణుయాద్విజయోపాయమజ్ఞోఽపి  ప్రాజ్ఞభాషితమ్   ।
శుశ్రువుర్విష్ణునా   ప్రోక్తం   వృత్రాసురజితాః  సురాః ॥ ౧౪॥
పరోపకృతయే ధీరః స్వశరీరమపి త్యజేత్ ।
దధీచిరమరైః  సేన్ద్రైర్యాచితః  స్వాతనుం జహౌ ॥ ౧౫॥
ముఖరోఽవసరే యుద్ధే శూరః స్యాద్ధీర  ఆపది ।
వృత్రో ధైర్యాదినా  తుష్టైః  పూజితోఽభూత్సురాసురైః  ॥ ౧౬॥
దుష్పక్షపాతీ హన్తవ్యో విద్వానప్యతియత్నతః ।
కుక్షేర్నిష్క్రమ్య వృత్రస్య  వజ్రేణేన్ద్రోఽహరచ్ఛిరః   ॥ ౧౭॥
క్షీయన్తే దుస్తరా దోషాః కృతే మహతి కర్మణి ।
హయమేధకృతో వృత్రహత్యా  నష్టా శచీపతేః ॥ ౧౮॥
పూర్వమేవ వదేద్భావి బుద్ధిమాన్  సాధ్వసాధు చ ।

ప్రోచే  హర్షార్తిదం   పుత్రమఙ్గిరాశ్చిత్రకేతవే    ॥ ౧౯॥
అమాన్యమప్యతిక్షుద్రం  నావమన్యేత కఞ్చన ।
కృతద్యుతేః శిహుః స్త్రీభిర్భర్తుర్ద్వేషాద్ధి   మారితః ॥౨౦॥
క్షిప్రం  ఫలతి సద్విద్యా ప్రసన్నగురుణోదితా  ।
నారదోదితయా సిద్ధశ్చిత్రకేతుర్హి   విద్యయా ॥౨౧॥
ఆలమ్బ్య ధృష్ఠతాం  శ్రేష్ఠం   పరం నోపహసేత్సుధీః ।
చిత్రకేతుర్హసన్   రుద్రం  దుర్యోనిం శివయాఽఽపితః ॥౨౨॥
నిహన్యాదేవ సంలబ్ధచ్ఛిద్రః   ప్రాణహరం  రిపుమ్ ।
గర్భః శక్రేణ  సన్ధ్యాయాం  సుప్తాయా దారితో దితేః ॥౨౩॥
లక్ష్మీశోరుమతేర్లసద్గుణతతేః   సన్మధ్వపూజారతేః
శ్రీమత్సాగరవేఙ్కటేశవిబుధాద్యం  శాన్తబాయీ సుతమ్ ।
రామం ప్రాప  సునీతిభాగవత ఉత్కృష్టేఽత్ర  తన్నిర్మితే
సచ్ఛ్లోకైర్దశభిర్లసన్     ద్విగుణితైః  స్కన్ధశ్చ  షష్ఠోఽగమత్  ॥౨౪॥
ఇతి శ్రీసునీతభాగవతే  షష్ఠః  స్కన్ధః  సమాప్తః ॥

సప్తమః స్కన్ధః  ।
ప్రాప్తబ్రహ్మవరాద్ధిరణ్యకశిపోర్భీతామరభ్యోఽభయం  
యోఽదాత్తత్తనయస్య  దుఃఖహృదభూద్ధత్వా  తమిష్టప్రదః   ।
గౌః పీతామృతసద్రసస్త్రిపురహృద్రుద్రప్రియో     యోఽభవ-
చ్ఛూద్రోఽయం  శ్రిత  ఆస నారదమునిః కృష్ణః  స నో రక్షతాత్ ॥ ౧॥
శ్రీనాథాఙ్ఘ్రిగతేః   కృతాజితనుతేరత్యక్తమధ్వస్మృతే -
ర్గోకర్ణావసతేః   సునిర్మలమతేరుత్సృష్టదుఃసఙ్గతేః   ।
సద్భక్తేః ప్రథితే  మతే దశమతేర్దేవాదిభిః  సేవితే
దాస్యం శ్రీరఘుచన్ద్రమస్కరియతేః   స్యాన్మేఽభివన్ద్యస్థితేః   ॥౨॥
వర్ణితం  సప్తమే స్కన్ధే భగవద్భక్తసద్యశః ।
గీయతే నీతిరూపేణ విష్ణువైష్ణవతుష్టయే     ॥ ౩॥
బాలం మత్వాతిసామర్థ్యభాజం  నైవావమానయేత్  ।
సనన్దనాదిభీ  రుద్ధైః  శప్తశ్చ  విజయో జయః ॥ ౪॥

16 sanskritdocuments.org



శ్రీమత్సునీతిభాగవతమ్

ప్రాప్తేఽప్యనుభవే   దుష్టః  పాపం కర్మ కరోతి హి ।
హిరణ్యకశిపుర్ధర్మవిఘ్నం  చక్రే హతానుజః ॥ ౫॥
గతశోకో న కర్తవ్యో విచిన్త్యం కార్యముత్తరమ్ ।
వ్యాధోఽవిధ్యత్కులిఙ్గం  హి శోచన్తం దయితాం చిరమ్ ॥౬॥
మానయేద్యుక్తిభిర్యుక్తం శిశోరపి వచో బుధః ।
సుయజ్ఞజ్ఞాతయోఽగృహ్ణన్    బాలరూపియమోదితమ్ ॥ ౭॥
మతిర్న దుష్టసంసర్గాన్నిఃశేషా   క్షీయతే సతః ।
దిత్యా అకథయత్తత్త్వం  హిరణ్యకశిపుః పరమ్ ॥౮॥
నివేదనీయా ప్రభవే  స్వోపద్రవసమాగతిః  ।
బ్రహ్మణేఽవర్ణయన్   దేవా దితిజేన్ద్రతపోఽర్దితాః   ॥౯॥
అదేయమపి దాతవ్యం మహత్కార్యం ప్రపశ్యతా  ।
దైత్యేన్ద్రాయ   వరానుగ్రాన్  ప్రదదౌ  చతురాననః ॥ ౧౦॥
సమ్పద్దురాత్మనో  లోకసన్తాపాయైవ  జాయతే ।
హిరణ్యకశిపుర్లబ్ధవరః   సార్వానతాపయత్ ॥ ౧౧॥
సర్వేభ్యోఽప్యభయం దేయం విశ్సేషాచ్ఛరణర్థినే  ।
దేవేభ్యో దైత్యభీతేభ్యో  దత్తవానభయం హరిః ॥ ౧౨॥
పథ్యమేవాప్రియమపి  పారైః  పృష్టో వదేత్సుధీః ।
పిత్రా పృష్టోఽవదత్సాధు  ప్రహ్లాదో   హరిసేవనమ్ ॥ ౧౩॥
ఉపద్రవా  న బాధన్తే కృతే మహత ఆశ్రయే  ।
ప్రహ్లాదే   కారితం పిత్రా నిష్ఫలం తాడనాద్యభూత్ ॥ ౧౪॥
విస్మృతా న భవేద్విద్యా గుర్వనుగ్రహశాలినః  ।
న ప్రహ్లాదో   విసస్మార సత్తత్త్వం  నారదోదితమ్ ॥ ౧౫॥
పరోక్తిదూషితధియో విద్వానజ్ఞాన్  ప్రబోధయేత్  ।
సత్తత్త్వం  దైత్యపుత్రేభ్యః   ప్రహ్లాదః   సంన్యవేదయత్ ॥ ౧౬॥
అత్యుత్కటం సుదుష్కర్మ న కుర్యాదకుతోభయః ।
స్తమ్భోత్థేన  నృసింహేన హిర్ణ్యకశిపుర్హతః   ॥ ౧౭॥
కోపం విహాయ కుర్వన్తి బాలకే ప్రీతిముత్తమాః  ।
హిత్వా బ్రహ్మాదికాన్  ప్రీతః  ప్రహ్లాదస్యాభవద్ధరిః    ॥ ౧౮॥

తాతముద్ధరతే  దోషాత్సుపుత్రః  స్వేన తేజసా ।
ప్రహ్లాదః   పితరం పూతం నృసింహవరతో వ్యధాత్ ॥ ౧౯॥
పూర్వం నాశ్యముపాయేన బలం శత్రోర్వధేచ్ఛునా  ।
విష్ణుర్మయస్య  గౌర్భూత్వా సిద్ధామృతరసం  పపౌ ॥౨౦॥
అన్యతోఽపి బలం ప్రాప్య  శత్రూనున్మూలయేత్సుధీః  ।
దదాహ త్రిపురం  గుప్తో భగవత్తేజసా శివః ॥౨౧॥
అసఙ్గ్రహపరశ్చ  స్యాద్దైవలబ్ధప్రతోషవాన్    ।
మునిర్మధువ్రతాగ్ర్యాహ్యోః   శిక్షయారమతేదృశః ॥౨౨॥
విరోధాన్మహతాం నష్టాధికా  స్యాచ్ఛ్రీరనుగ్రహాత్  ।
ప్రాప  నారదతాం ప్రాప్తః   శూద్రతాముపబర్హణః   ॥౨౩॥
లక్ష్మీశోరుమతేర్లసద్గుణతతేః   సన్మధ్వపూజారతేః
శ్రీమత్సాగరవేఙ్కటేశవిబుధాద్యం  శాన్తబాయీ సుతమ్ ।
రామం ప్రాప  సునీతిభాగవత ఉత్కృష్టేఽత్ర  తన్నిర్మితే
సచ్ఛ్లోకైర్దశభిర్లసన్     ద్విగుణితైః  స్కన్ధోఽగమత్  సప్తమః ॥౨౪॥
ఇతి శ్రీసునీతిభగవతే  సప్తమః స్కన్ధః  సమాప్తః ॥

అష్టమః  స్కన్ధః  ।
యః స్వాయమ్భువసన్మనోశ్చ జగతః సంరక్షకో హస్తినో
దధ్రే మందరభూభృతం మథనకృద్వార్ధేః  సుధాంయో దదౌ ।
దేవేభ్యోఽథ విమోహయన్ దితిసుతాన్ సన్తాపయన్ వజ్రిణే
స్వార్గం  బద్ధబలిః  శ్రుతిశ్చ  విధయే కృష్ణః  స నో రక్షతాత్ ॥ ౧॥
లక్ష్మీప్రాణపతేర్జయే   దినపతేర్ద్యుత్యాం  మతౌ గీర్పతేః
కీర్తౌ దేవపతేర్ధృతౌ  గిరిపతేః శాన్తౌ చ తారాపతేః ।
వ్యాఖ్యానేఽహిపతేర్బలేఽనిలపతేర్గామ్భీర్యకేఽపామ్పతే -
ర్వక్తుం శ్రీరఘుచన్ద్రసద్గురుయతేః    కోఽలం గుణాన్ సత్పతేః ॥౨॥
అష్టమే  వార్ణితం  స్కన్ధే భగవద్భక్తసద్యశః ।
గీయతే నీతిరూపేణ విష్ణువైష్ణవతుష్టయే     ॥ ౩॥

శ్రేష్ఠారాధనసక్తస్య   నైవ  కుర్యాదుపద్రవమ్  ।
యజ్ఞేనాప్తా  హతా దైత్యా  జగ్ధుం  స్వాయమ్భువం మనుమ్ ॥ ౪॥
అసత్యవాదీ దుఃశీలో భూతద్రోహీ  చ నో భవేత్ ।
ఏవంవిధాశ్చ యక్షాద్యా సత్యసేనేన ఘాతితాః ॥ ౫॥
ఉపాయాన్తరహీనస్తు కార్యం స్తుత్యైవ  సాధయేత్ ।
గాజేన్ద్ర  శ్రీహరిం  స్తుత్వా విముక్తో నక్రవక్త్రతః   ॥౬॥
గురుం సమ్పాదయేత్కార్యం సన్ధిం  కృత్వాపి శత్రుభిః  ।
అమృతార్థే హరిప్రోక్తా  దేవా దైత్యైః   సహోద్యతాః ॥ ౭॥
ఉద్యోగే న మహాకార్యే కార్యః స్వానుచితే బలాత్ ।
దేవదైత్యోద్ధృతోఽద్రిస్తాన్    మన్దరోఽచూర్ణయత్పతన్   ॥౮॥
యత్రోచితో  య ఆకారో బిభృయాత్తత్ర తం బుధః ।
కూర్మరూపేణ గోవిన్ద ఉద్దధార  హి మన్దరమ్  ॥౯॥
నైవ  ప్రార్థ్యం   ప్రతిష్ఠాయై   వరం వస్తు వినాశకృత్ ।
శ్రాన్తా  అతితరాం దైత్యా  గృహీత్వా వాసుకేర్ముఖమ్ ॥ ౧౦॥
పరద్వారా న సిద్ధం  చేత్స్వయం కార్యం ప్రసాధయేత్  ।
మమన్థ సర్వమథితమజితోఽబ్ధిం  సుధాఽఽప్తయే ॥ ౧౧॥
లోకోపకృతయే ప్రాప్తో  నైవ  భఙ్గోఽపి  దూషణమ్ ।
రుద్రస్య  విషపానోత్థో భూషణం గలకాలిమా ॥ ౧౨॥
ప్రార్థయన్తమపి   త్యక్త్వా దోషిణం గుణినం భజేత్ ।
లక్ష్మీ సురాసురాన్ హిత్వా వవ్రే నారాయణం పతిమ్ ॥ ౧౩॥
పరేషాం సత్యనాశాయ స్వాం శక్తిం  దర్శయేత్క్వచిత్ ।
ధన్వన్తరిః సమర్థోఽపి  దైత్యేభ్యోఽమృతమత్యజత్  ॥ ౧౪॥
త్యక్తసత్యైర్బలాన్నీతం   ప్రసాధ్యం  వస్తు కూటతః ।
స్త్రీరూపో  మోహయన్ దైత్యాన్  దేవేభ్యోఽదాత్సుధాం హరిః ॥ ౧౫॥
స్వాయోగ్యం ప్రాప్నుయాన్నైవ   కపటేన సమన్వితః ।
అమృతం పిబతో రాహోశ్చకర్త హి శిరోఽచ్యుతః ॥ ౧౬॥
మహతాం దర్శనేనైవ  మాయాజాలం వినశ్యాతి ।

విష్ణుర్దర్శనతో   నష్టా మాయా దైత్యవినిర్మితా  ॥ ౧౭॥
క్షీణం పూర్వగతం పశ్యన్ కార్యార్థం  న స్వయం వ్రజేత్  ।
జమ్భాసురో హతోయుధ్యన్ వజ్రిణా  బలఘాతినా ॥ ౧౮॥
క్వచిత్క్షుద్రేణ   యత్సిధ్యేన్మహతా తన్న సిధ్యతి ।
ఫేనేనేన్ద్రోఽహరద్వజ్రాచ్ఛేద్యం   హి నముచేః శిరః ॥ ౧౯॥
ప్రాప్తార్థః   కలహం ముఞ్చేన్మధ్యస్థేన  నివారితః ।
విహాయ సమరం దేవా నారదోక్తా దివం యయుః ॥౨౦॥
దుస్తరా మాయినోమాయా నిఃసఙ్గైః  పణ్డితైరపి   ।
యోషిద్రూపం  హరేః పశ్యన్మాయయామోహితో హరః ॥౨౧॥
సర్వస్వం చ సమర్ప్యాపి ప్రీణయేత్ప్రాణరక్షకమ్  ।
బలిరిన్ద్రహతః  సర్వం శుక్రాయోజ్జీవితో   దదౌ ॥౨౨॥
సమర్థోఽపి  భవేత్త్రస్తః   శత్రోర్విద్యావదాశ్రయాత్   ।
శుక్రగుప్తాద్బలేర్భీతా  దేవస్త్యక్త్వా దివం యయుః ॥౨౩॥
స్వాత్మానమపి సందద్యాదత్యన్తారాధితః పుమాన్ ।
ఆత్మానమేవ తనయం ప్రీతో  దిత్యై  హరిర్దదౌ  ॥౨౪॥
అవాప్నోతి ఫలం సద్యో మహతో విప్రియం  బ్రువన్  ।
ఆప్తవాన్ శుక్రతః  శాపం బలిః స్వశ్రీక్షయప్రదమ్   ॥౨౫॥
ప్రకాశనీయం  విద్వద్భిః స్వరూపం కార్యసిద్ధయే  ।
వామనో బలయే వ్యాప్తం స్వరూపం సమదర్శయత్ ॥౨౬॥
మాననీయో మహాన్ దైవాత్సంప్రాప్తః    స్వగృహాన్తికమ్ ।
త్రివిక్రమపదం   వ్యాప్తం ద్వితీయం విధిరర్చయత్ ॥౨౭॥
కార్యే గతే తు కలహం నైవ  కుర్యాద్రుషాన్వితః  ।
దైత్యా  హన్తుం హరిం ప్రాప్తాస్తాడితా  విష్ణుపార్షదైః    ॥౨౮॥
అనుమన్యేత సభక్త్యా ప్రభుణావిప్రియం   కృతమ్ ।
ప్రహ్లాదో   వామనహృతామనుమేనే బలేః శ్రియమ్  ॥౨౯॥
దీనోఽపి భ్రంశితః  స్థానాన్నిబద్ధో  న త్యజేద్వ్రతమ్ ।
బలేః సత్యవ్రతస్త్వాసీద్వామనో  ద్వారపాలకః ॥ ౩౦॥

భిక్షిత్వాపీప్సితం దేయం వయఃశ్రేష్ఠాయ   బన్ధవే  ।
స్వర్గం  దదౌ మహేన్ద్రాయ యాచిత్వా వామనో బలేః ॥ ౩౧॥
ఆప్తోక్తం  భావయన్ భావి విదధ్యాత్తత్ర తూచితమ్ ।
సత్యవ్రతో  హి మత్స్యోక్తిం  శ‍ృణ్వన్నావి స్థితోఽభవత్  ॥ ౩౨॥
నీచం రూపమపి గ్రాహ్యం  భవేద్యేన ప్రయోజనమ్  ।
హరిర్మత్స్యో హయగ్రీవం  హత్వా వేదాన్ విధేరదాత్ ॥ ౩౩॥
లక్ష్మీశోరుమతేర్లసద్గుణతతేః   సన్మధ్వపూజారతేః
శ్రీమత్సాగరవేఙ్కటేశవిబుధాద్యం  శాన్తబాయీ సుతమ్ ।
రామం ప్రాప  సునీతిభాగవత ఉత్కృష్టేఽత్ర  తన్నిర్మితే
సచ్ఛ్లోకైర్దశభిర్లసంస్త్రిగుణితైః       స్కన్ధః  సమాప్తోఽష్టమః  ॥ ౩౪॥
ఇతి శ్రీసునీతిభాగవతే  అష్టమః  స్కన్ధః  సమాప్తః ॥

నవమః స్కన్ధః  ।
శ్రీనాభాగసదమ్బరీషలృపతౌ  చేక్ష్వాకుమాన్ధాతృరాట్ -

పూర్వా యద్భజనాన్మహత్సగరరాణ్ముఖ్యాః శుభం లేభిరే ।
ఖట్వాఙ్గో రఘుపః స్వయం మినివిధూగాధిః స్వయం భార్గవో
యోఽలర్కశ్చ యయాతిపూరుభరతాః కృష్ణః  స నో రక్షతాత్ ॥౧॥
శ్రీరోదాతిహితేశశైలమహితే   శక్రద్విపేన్ద్రోద్ధతే  
గఙ్గాసహ్గసితేవ   సర్వబుధితే విద్వద్వరైర్వర్ణితే   ।
లోకే కల్పలతేవ దత్తదయితే సచ్చన్ద్రికావ్యాయతే
త్వం హే సాగరవేఙ్కటేశబుధసత్కీర్తే పునీహ్యేవ నః ॥౨॥
వర్ణితం  నవమే స్కన్ధే భగవద్భక్తసద్యశః ।
గీయతే నీతిరూపేణ విష్ణువైష్ణవతుష్టయే     ॥ ౩॥
గురుమారాధయేత్కార్యే మహతి ప్రత్యుపస్థితే   ।
గురుప్రసాదతః  పుంస్త్వం ప్రాప్తేలా   హి మనోః సుతా ॥ ౪॥
స్వరూపహానికృద్దోషో  జ్ఞానాద్వాజ్ఞానతః   కృతః ।
పృషధ్రో హతగుః ప్రాప  శూద్రతాం  గురుశాపతః ॥ ౫॥
ఉత్తమోఽప్యల్పకర్యార్థమాచారేద్దాసవత్క్రియామ్   ।

మరుతః పరివేష్టారో  మరుత్తస్య మఖేఽభవన్ ॥౬॥
విద్యయైవ  హి సంసిధ్యేత్స్త్రీపుత్రాదీష్టసాధనమ్    ।
ప్రదాయ  విశ్రవా  విద్యాం తృణబిన్దోః  సుతాం హ్యగాత్ ॥ ౭॥
స్త్రీణా  హి సత్పతిప్రాప్తావదృష్టం   కారణం భవేత్ ।
సుకన్యా చ్యవనం భేజే యువానం జరఠం పురా ॥౮॥
కాలం నోల్లఙ్ఘయేదిష్టే   మహతః సంమతీచ్ఛయా ।
రేవత్యా హి వరా నాప్తాః కృతా హృది కకుద్మినా ॥౯॥
అర్జయేద్ద్రవిణం   సత్యవాద్యనిచ్ఛన్ పరార్జితమ్  ।
ఋతవాదీ హి నాభాగో బహులం ధనమాప్తవాన్ ॥ ౧౦॥
పీడయేద్వైష్ణవాన్నైవ    మహానపి తపస్వ్యపి ।
అమ్బరీషార్తికృత్ప్రాప్తో దుర్వాసా అసమాం దశామ్ ॥ ౧౧॥
నోల్లఙ్ఘనీయః   సకలైరపి  ప్రాణాత్యయే  విధిః ।
ఇక్ష్వాకుణా వికుక్ష్యాఖ్యః సుతస్త్యక్తః  శశాదనః ॥ ౧౨॥
స్వకీయకార్యసమ్ప్రాప్త్యై  లభేత లఘుతాం సుధీః ।
శక్రో ఘాతయతో దైత్యాన్  కకుత్స్థస్యాస  వాహనమ్ ॥ ౧౩॥
వధే శక్తోఽపి నో కుర్యాద్విగ్రహం  క్రూరవైరిణా   ।
ధున్ధుమారసుతా  దగ్ధా ధున్ధునాపి  వినశ్యతా ॥ ౧౪॥
లోకస్య నైవ  బుద్ధ్యాదిబలం  దైవబలం  బలమ్ ।
మాన్ధాతా  నిర్గతః  కుక్షేర్యువనాశ్వశ్చ నో మృతః ॥ ౧౫॥
సర్వథాపి త్యజేదేవ ముముక్షుః సఙ్గమన్యతః  ।
పత్స్యసఙ్గాత్ప్రియాపుత్రబన్ధనం    ప్రాప  సౌభరిః ॥ ౧౬॥
స్వయశో గాయతః పుంసః సాధ్వసం ధ్వంసయేద్బుధః ।
గన్ధర్వాన్తస్మృతేః  సర్పాత్పురుకుత్సోఽహరద్భయమ్ ॥ ౧౭॥
పరాభూతస్తు మహతా మహాన్తం పరమాశ్రయేత్  ।
గురుశప్తస్త్రిశఙ్కుః  స్వర్గతః  కౌశికతేజసా ॥ ౧౮॥
అశుభం వారయేత్ప్రాప్తం కాలస్యాతివిలఙ్ఘనాత్  ।
హరిశ్చన్ద్రసుతస్త్రాతో   వరుణాద్రోహితో  న కిమ్ ॥ ౧౯॥

స్వదుష్కృతోదయే సంపత్క్షణమాత్రాద్వినశ్యతి   ।
బాహుకోఽరిహృతశ్రీకో  మమార విపినే నృపః ॥౨౦॥
నాశహేతౌ కృతేఽప్యన్యైర్భవ్యం  నియమతో భవేత్ ।
సపత్నీదత్తవిషతః సహైవ  సగరోఽజని ॥౨౧॥
అతిక్రమస్తు  మహతో న కార్యో బహుభిర్జనైః   ।
సాగరాః కపిలద్రోహాన్మృతాః  షష్టిసహస్రిణః   ॥౨౨॥
యత్నో దేహవ్యయేనాపి కార్యో బన్ధుశుభాప్తయే  ।
ప్రఖ్యాతావంశుమత్పూర్వౌ  గఙ్గానయనతత్పరౌ  ॥౨౩॥
దత్వా పరేష్టం  కిమపి లభేత స్వప్రియం  తతః ।
ఋతుపర్ణోఽక్షహృదయదోఽశ్వవిద్యాం  నలాదగాత్ ॥౨౪॥
యాదృశం కర్మ కురుతే తాదృశం ఫలమశ్నుతే ।
బ్రాహ్మణ్యా  రతిహృన్నైవ  కల్మాషాఙ్ఘ్రీ  రతిం యయౌ ॥౨౫॥
ఆయుషోఽపచయం జానన్ కార్యం ప్రాగేవ  సాధయేత్ ।
ముహూర్తమాయుర్జ్ఞాత్వా  స్వం ఖట్వాఙ్గో బన్ధనం  జహౌ ॥౨౬॥
మాననీయః పితావశ్యం స్త్రీవశోఽకుశలోఽపి  వా ।
రామో దశరథస్యాజ్ఞాం  స్వీకృత్య ప్రయయౌ  వనమ్ ॥౨౭॥
ఆత్మానం యత్నతో రక్షన్నశ్యత్స్వకులముద్ధరేత్  ।
సూర్యవంశం కలేరన్తే మరుః కిం నోద్ధరిష్యతి  ॥౨౮॥
పరఘాతకరో లోకే బృహన్నపి న జీవతి ।
వసిష్ఠస్తు  నిమిం శప్త్వా మృతోఽభూత్తస్య శాపతః ॥౨౯॥
దుర్జయా  విషయా పుంసా విదుషాపి వివేకినా ।
చన్ద్రో  బృహస్పతేర్భార్యాం జహార విషయాతురః ॥ ౩౦॥
విశ్వాసో నైవ  కర్తవ్యో నారీషు స్వైరవృత్తిషు  ।
విహాయ ప్రయయౌ  కాన్తాం పురూరవసముర్వశీ ॥ ౩౧॥
యత్నేన దుర్లభం  దత్వా ప్రాప్నుయాద్వస్తు  తాదృశమ్ ।
లేభే సత్యవతీం గాధేరృచీకోఽశ్వసహస్రదః  ॥ ౩౨॥
దుర్లభం  వస్తు మిత్రస్య  లుబ్ధః  సన్న నయేద్బలాత్ ।

జమదగ్నేర్హరన్  ధేనుం కార్తవీర్యో హతోఽర్జునః  ॥ ౩౩॥
అవిచార్యైవ  కుర్వీత త్వరయా వచనం పితుః ।
మాత్రా రామః సహ భ్రాతౄన్  జమదగ్న్యుదితోఽవధీత్ ॥ ౩౪॥
న హన్యాద్దుర్బలో  దైవాచ్ఛిద్రే  ప్రాప్తే   మహాత్మనః ।
జమదగ్న్యన్తకా నష్టా న కిమర్జునసూనవః  ॥ ౩౫॥
వినశ్యతి కులం సర్వమేకస్యైవాపరాధతః  ।
అర్జునాత్మజదోషేణ  క్షీణా క్షత్రియసన్తతిః  ॥ ౩౬॥
ఆత్మైవోద్ధారకః   స్వస్య పితా మాతా న వాపరః ।
విముక్తః పితృవిక్రీతః  శునఃశేపః సురాన్ స్తువన్ ॥ ౩౭॥
భజేత సమ్పదం భోగే దక్షశ్చిరతరం స్థిరామ్  ।
అలర్కో బుభుజే పృథ్వీం బహువర్షసహస్రకమ్   ॥ ౩౮॥
స్వవశే స్థాపితం  ద్రవ్యం  ప్రతిదద్యాద్రహోఽర్థితః    ।
ఇన్ద్రాయాప్రతియచ్ఛన్తః   స్వర్గం  నష్టా రజేః సుతాః ॥ ౩౯॥
నేచ్ఛేత్సుధీర్మహైశ్వర్యమహఙ్కారమదప్రదమ్   ।
నహుషేణ యతిర్దత్తం   రాజ్యం న జగృహే యతః ॥ ౪౦॥
గృహ్ణీయాదనభిప్రేతం   స్వాయోగ్యమపి చార్థితః  ।
దేవయానీముదవహద్యయాతిః శుక్రకన్యకామ్  ॥ ౪౧॥
ధర్మమప్యాచరేన్నైవ  ప్రతికూలం  మహాత్మనః ।
శర్మిష్ఠాం  రమయన్ ధర్మాద్యయాతిర్లబ్ధవాన్   జరామ్ ॥ ౪౨॥
యాచితస్తనయః పిత్రే ప్రాణానపి  సమర్పయేత్ ।
అర్పితస్వవయాః పూరుర్జాతో  భూమణ్డలాధిపః  ॥ ౪౩॥
స్వమనో రమతే యస్మిన్నాచరేత్తన్మహామతిః ।
మనః ప్రవృత్తేర్దుష్యన్త     ఉపయేమే శకున్తలామ్ ॥ ౪౪॥
కథఞ్చిదపి సత్పుత్రం  లభేతాతిప్రయత్నవాన్  ।
భరతః ప్రాప  దేవేభ్యో భరద్వాజం సుతం యథా ॥ ౪౫॥
దద్యాదేవార్థినే  కిఞ్చిదపి ధీమానకిఞ్చనః ।
రన్తిదేవో దదద్భోజ్యం క్షుధితోఽప్యాప సద్యశః ॥ ౪౬॥

యద్వస్తు మహతాంయోగ్యం తేభ్యః ప్రాఙ్  న లభేత తత్ ।
శన్తనోః పరివేత్తుర్యదిన్ద్రో  రాష్ట్రే  వవర్ష న ॥ ౪౭॥
స్వపుత్రాయైవ   శాన్తాయ విద్యాముపదిశేద్వరామ్ ।
వ్యాసః శుకాయ పైలాదీన్  హిత్వా భాగవతం జగౌ ॥ ౪౮॥
శ్రీహరిం  శరణం గచ్ఛేత్ప్రాప్తాయాం పరమాపది ।
ద్రౌణేర్బ్రహ్మాస్త్రతః   కృష్ణో రరక్ష హి పరీక్షితమ్ ॥ ౪౯॥
దుష్టాః  సర్వేఽపి హన్తవ్యా ఏకస్మిన్నపకారిణి ।
తక్షకారిరహీనగ్నౌ జుహావ జనమేజయః ॥ ౫౦॥
అయత్నేనైవ  దుర్లభ్యం  ప్రాప్యతే  పుణ్యశాలినా ।
ఋష్యశ‍ృఙ్గో నృపసుతాం కర్ణం  చాధిరథో హ్యగాత్ ॥ ౫౧॥
ద్వితీయాం నోద్వహేద్భార్యాం సుతార్థీ త్వరయాన్వితః ।
జ్యామఘో నాప కిం పుత్రం  శైబ్యాయామేవ  కాలాతః ॥ ౫౨॥
వృథా విద్యాం పరీక్షేత నైవాధర్మం  తు నాచరేత్ ।
కున్తీ ప్రాప్తా  రవేః పుత్రం  కృష్ణేనాధర్మిణో  హతాః ॥ ౫౩॥
లక్ష్మీశోరుమతేర్లసద్గుణతతేః   సన్మధ్వపూజారతేః
శ్రీమత్సాగరవేఙ్కటేశవిబుధాద్యం  శాన్తబాయీ సుతమ్ ।
రామం ప్రాప  సునీతిభాగవత ఉత్కృష్టేఽత్ర  తన్నిర్మితే
స్కన్ధోఽన్తం  నవమోఽగమత్పరిలసన్ శ్లోకైశ్చ   పఞ్చాశతైః  ॥ ౫౪॥
ఇతి శ్రీసునీతిభాగవతే  నవమస్కన్ధః  సమాప్తః ॥

దశమః స్కన్ధః  -పూర్వార్ధః  ।
దేవక్యాముదభూన్నుతో విధిముఖైర్నన్దేష్టకృద్దుష్టహృద్     -
గోపీర్యోఽరమయత్సన్తశ్చ సబలం కంసం చ బార్హద్రథమ్   ।
జిత్వాఽఽజౌ నరకానపి కురూన్ సంనాశ్య పార్థప్రియో 
రేమే స్త్రీసుతపూర్వకైర్నిరుపమైః    కృష్ణః  స నో రక్షతాత్ ॥ ౧॥
లక్ష్మీశోరుమతే లసద్గుణతతే  సన్మధ్వపూజారతే
చీర్ణాగ్ర్యానుసృతే   జితారిసమితే వ్యాఖ్యాతశాస్త్రశ్రుతే   ।
నిర్దోషావగతే  బుధాహితనతే సత్కీర్తిపూర్ణక్షితే

సేవే సాగరవేఙ్కటేశబుధ తే పాదామ్బుజం సద్వృతే ॥౨॥
వర్ణితం  దశమే స్కన్ధే భగవద్భక్తసద్యశః ।
గీయతే నీతిరూపేణ విష్ణువైష్ణవతుష్టయే     ॥ ౩॥
స్వార్థాదప్యధికం  సన్తః పరకార్యార్థముద్యతాః  ।
భూభారహృతయే బ్రహ్మా  విష్ణూక్తమవదత్సురాన్   ॥ ౪॥
దుష్టస్య  మిత్రభవేన  విశ్వస్యాన్న విచక్షణః ।
శ్రుతాశరీరవాక్కంసో  భగినీం హన్తుముద్యయౌ ॥ ౫॥
వినాశం వివిధోపాయైః  సద్యః ప్రాప్తం   నివారయేత్ ।
ఉక్త్వా పుత్రార్పణం  శౌరిరరక్షత్కంసతః ప్రియామ్  ॥౬॥
నైవ  విశ్వసనీయా వాగసతోఽవిజితాత్మనః ।
కంసేన ప్రతిదత్తోఽపి  నానన్దచ్ఛౌరిరాత్మజే  ॥ ౭॥
సన్మార్గం  సన్త్యజన్త్యజ్ఞాః    పరవాగ్భిన్నబుద్ధయః  ।
సర్వాన్నిపీడయామాస కంసో నారదబోధితః ॥౮॥
కర్తుం యదా యదీశేన ప్రోక్తం   కార్యం తథైవ  తత్ ।
దేవక్యా అనయద్గర్భం  యోగమాయాహి రోహిణీమ్ ॥౯॥
సంధృతస్వమహాకర్యభారం స్తుత్యా ప్రహర్షయేత్   ।
ప్రాదుర్భూతోఽథ  దేవక్యాం విష్ణుర్బ్రహ్మాదిభిః  స్తుతః ॥ ౧౦॥
వస్తూత్తమమతిక్లేశం   వినా న ప్రాప్యతే  జనైః  ।
పితృస్తుతో హరిః ప్రోచే  స్వజన్మ ప్రాక్తపః   ఫలమ్ ॥ ౧౧॥
సతి దైవసహాయే  కిం కర్తుం న ప్రభవేన్నరః  ।
వసుదేవో వ్రజే  కృష్ణం  న్యస్యానిన్యే హి చణ్డికామ్  ॥ ౧౨॥
వారితోఽపి వినాశ్యేష్టం  మూర్ఖః  పశ్చాత్ప్రతప్యతే ।
కంసస్తాడితకన్యోక్తః స్వసృశౌరీ అసాన్త్వయత్ ॥ ౧౩॥
అతివిభ్రష్టబుద్ధిః    స్యాత్స్వయమజ్ఞోఽజ్ఞబోధితః   ।
సద్వధాయాదిశద్దైత్యాన్  కంసః సంమన్త్ర్య  మన్త్రిభిః  ॥ ౧౪॥
బాలే దృష్టేఽపి  సామర్థ్యే  జాయతే న మహత్వధీః ।
రక్షాం విదధిరే గోప్యః పూతనాఘాతినో హరేః ॥ ౧౫॥

సాక్షాద్ద్రష్ట్రుక్తమజ్ఞో    న శ్రద్దధాతి   కుయుక్తిభాక్ ।
అనోక్షభఙ్గం  స్వీచక్రుర్న  గోపః కృష్ణనిర్మితమ్  ॥ ౧౬॥
రుద్ధో యేన న తం ముఞ్చేత్తేన త్యక్తుమపీచ్ఛితః ।
శ్రీశో  గురుస్తృణావర్తనీతోఽముఞ్చంస్తమావధీత్ ॥ ౧౭॥
కేనాప్యుపాయేనాత్మీయం మహిమానం ప్రకాశయేత్  ।
జృమ్భమాణో ముఖేఽనన్తో విశ్వం మాతురదర్శయత్ ॥ ౧౮॥
స్వకార్యం సాధయేద్గూఢో  రహస్యాప్తేఽప్యరేర్భయే ।
చకార నామకరణం గర్గః  శ్రీరామకృష్ణయోః   ॥ ౧౯॥
యాదృశో ధృత ఆకారః కర్మ తాదృశమాచరేత్ ।
వితతాన విభుర్బాలో బాలలీలాః పృథగ్విధాః ॥౨౦॥
మనస్వీ న స్వమాహాత్మ్యం బ్రూయాత్కిన్తు  ప్రదర్శయేత్
మృదోఽశనాద్ధరిర్మాత్రోపాలబ్ధోఽదర్శయజ్జగత్     ॥౨౧॥
స్వభక్తవశ్యతాంయాయాద్దర్శయిత్వాఽఽత్మదక్షతామ్  ।
బన్ధం  ప్రాప  యశోదాయా భిత్వేశో దధ్యమత్రకమ్  ॥౨౨॥
ఉద్ధరన్తి   విపద్భ్యోఽన్యానస్వస్థా అపి సాధవః ।
కుబేరపుత్రౌ దేవర్షేః  శాపాత్ప్రభురమోచయత్ ॥౨౩॥
సర్వో భజతి కార్యార్థం  ప్రియః  కోఽపి న కస్యచిత్ ।
గోపా వృన్దావనం  జగ్ముర్దృష్ట్వోత్పాతాన్   బృహద్వనే ॥౨౪॥
సత్సఙ్గతిర్న  వా జాతిర్దుఃశీలస్య  సుఖప్రదా  ।
కృష్ణేన  రక్షతా వత్సాన్ వత్సరూపోఽసురో హతః ॥౨౫॥
దర్శితోఽపి స్వసామర్థ్యే  హన్యాద్భూయః కృతాగసమ్ ।
ముక్తోఽర్యాస్యం దహన్ కృష్ణోఽభినద్ఘాతోద్యతం   బకమ్ ॥౨౬॥
అభీష్టం  సులభం పుంసాం వినష్టే విఘ్నకర్తరి ।
రామేణ నిహతే తాలఫలాన్యాదన్హి ధేనుకే ॥౨౭॥
సర్వసమ్పత్కరం నౄణాం మహత్కారుణ్యవీక్షణమ్ ।
అజీవన్ హరిణా దృష్టా గోపా పీతవిషామ్భసః ॥౨౮॥
బహూనామర్థ ఇష్టానాం  ప్రియమేకం  పరిత్యజేత్ ।

మమర్ద కాలియం వీక్ష్య నన్దాదీన్  దుఃఖితాన్ విభుః ॥౨౯॥
లోకోపద్రవకర్తారం  సాధుం నిష్కాసయేదపి ।
యమునాయాః స్తుతః కృష్ణః  కృష్ణాహిముదవాసయత్  ॥ ౩౦॥
వ్యసనం కేన న ప్రాప్తం   ప్రభూణాం  కిం న దుష్కృతమ్ ।
దహన్తం నిశి గోపాలాన్ దావాగ్నిమపిబత్ప్రభుః ॥ ౩౧॥
నిహన్యాద్వఞ్చకం మిత్రం  శఠత్వే ప్రకటే  సతి ।
ప్రలమ్బో  హలినా గోపరూప్యుదూహ్య ద్రవన్  హతః ॥ ౩౨॥
సుకరం మహతోఽన్యేషాం ప్రయత్నైరపి   దుష్కరమ్ ।
గోపైరలబ్ధాన్   విభ్రష్టాన్   గోగణాన్ హరిరాహ్వయత్ ॥ ౩౩॥
వ్యజ్యతే మహతాం శక్తిరాపద్యేవ న సమ్పది ।
దహ్యమానాన్ జుగోపేశో గోపాన్ పీత్వా వనానలమ్ ॥ ౩౪॥
జహ్యాన్నైవ  సఖీన్యోగ్యాన్ భోజనక్రీడనాదిషు  ।
క్రీడన్  జలాన్తికే గోపైర్బుభుజేఽన్నం  వనేఽచ్యుతః ॥ ౩౫॥
సద్గుణా  యది విద్యన్తే వర్ణ్యన్తే   తే స్వతో జనైః  ।
శ్రుతవేణురవాః  కృష్ణక్రీడా   గోప్యో హ్యవర్ణయన్  ॥ ౩౬॥
స్వవస్త్వప్యనుసృత్యైవ  లభేతాగ్ర్యస్య  హస్తగమ్ ।
మజ్జనే  గోపికా నగ్నాః కృష్ణాద్వాసాంసి  లేభిరే ॥ ౩౭॥
గురవోఽపి విముహ్యన్తి క్వచిన్నాజ్ఞా జనా అపి ।
ముకున్దాయార్పయన్నన్నం  బ్రాహ్మణ్యో  న ద్విజాతయః ॥ ౩౮॥
అపహార్యం స్వభక్తస్యాపీష్టం  దర్పనివృత్తయే ।
నివార్యేన్ద్రమఖం  రూపాన్తారేణాదద్ధరిర్బలిమ్  ॥ ౩౯॥
ప్రాప్తాపద్యన్నిమిత్తం  యా వార్యా తేనైవ  సా భవేత్ ।
ఇన్ద్రాతివృష్టేర్ధృత్వావీద్వ్రజం    గోవర్ధనం  విభుః ॥ ౪౦॥
కుపితా అపియోగేన మృదవః స్యుర్హి సజ్జనాః  ।
స్తుతోఽభిషిక్తో గోవిన్దః  స్వర్గం  శక్రమవాపయత్  ॥ ౪౧॥
సిద్ధ్యం  విధేయ ఉద్యోగః స్వయోగ్యోఽపి మహాత్మభిః ।
పాశిలోకం ప్రభుర్గత్వా   పితరం ప్రత్యుపానయత్  ॥ ౪౨॥

మహతాఙ్గీకృతోఽభీష్టదానేన   పరిపాల్యతే ।
దర్శయామాస నన్దాదీన్  వైకుణ్ఠం   నన్దనన్దనః   ॥ ౪౩॥
ప్రాప్తస్యాత్మగతిత్వేన  కార్యం సర్వమభీప్సితమ్ ।
కాలిన్ద్యాం  గోపికా గానాకృష్టా హరిరరీరమత్ ॥ ౪౪॥
మదాహఙ్కారనాశాయ స్వకీయమపి ఖేదయేత్ ।
అన్తర్హితో  విభుః స్త్రీభిః  క్రీడన్నప్యేకయా  పునః ॥ ౪౫॥
స్వజనస్య గతే గర్వే విదధ్యాదధికం ప్రియమ్  ।
గోపికాభిః స్తుతో రాసోత్సవేనారమయత్ప్రభుః ॥ ౪౬॥
వరం పాదప్రహారోఽపి  శ్రేష్ఠాన్మానో   న నీచతః ।
సుదర్శనోఽభూచ్ఛ్రీశాఙ్ఘ్రేః  స్పర్శాన్నన్దం  గ్రసన్నహిః  ॥ ౪౭॥
ఆపత్ప్రదోఽవివేకోఽతో న కుర్యాత్సహసా క్రియామ్  ।
విభునా కాలయన్ గోపీః శఙ్ఖచూడో  నిపాతితః ॥ ౪౮॥
సంస్తువన్తి  పరోక్షేఽపి గుణాఢ్యం గుణినో జనాః ।
రేమిరేఽహస్సు గాయన్త్యః కృష్ణలీలాం  వ్రజస్త్రియః   ॥ ౪౯॥
సాధూపద్రవకృత్సాధురూపశాల్యపి  భజ్యతే ।
వృషాశ్వరూపౌ నిహతౌ ప్రభుణారిష్టకేశినౌ   ॥ ౫౦॥
మిథో విరోధినోర్దక్షః  స్యాద్ద్వయోరపి  సమ్మతః ।
కంసేన మానితోఽభ్యేత్య శ్రీశం  తుష్టావ  నారదః ॥ ౫౧॥
క్రీడార్థం   కథితం వ్యాజాత్సత్యం కుర్వన్విపద్యతే ।
వ్యోమో మేషాయితాన్ గోపాంశ్చోరయన్ హరిణా హతః ॥ ౫౨॥
గూఢమన్త్రోఽర్థతత్త్వజ్ఞో    దయాలుర్దుఃఖితో  భవేత్ ।
అక్రూరాకారితోఽనన్తో  గచ్ఛన్ గోపీరసన్త్వయత్ ॥ ౫౩॥
ప్రవృద్ధేఽనుగ్రహేఽభీష్టం     విదధ్యాద్విబుధోఽధికమ్ ।
మాధవోఽదర్శయద్రూపం  స్వమక్రూరాయ  మజ్జతే  ॥ ౫౪॥
కోపప్రసాదయోర్ధీమాన్   ఫలం సద్యః ప్రదర్శయేత్  ।
కృష్ణో రజకసద్వప్తృసుదామ్నాం పర్యదర్శయత్ ॥ ౫౫॥
అసాధు సాధు కురుతే ప్రభుశ్చాగ్ర్యమనుత్తమమ్   ।

sunItibhAgavatam.pdf 29



శ్రీమత్సునీతిభాగవతమ్

ఋజ్వీం చక్రే త్రివక్రాం   చ బభఞ్జ ధనురీశ్వరః ॥ ౫౬॥
స్వయం వ్రజేన్న  యుద్ధార్థం   న ముఞ్చేత్సముపాగతాన్ ।
చాపరక్షాన్ బలం చేశో గజం మల్లాననాశయత్  ॥ ౫౭॥
పరోఽపి హితకారీ స్వః ఆత్మీయోఽప్యహితః పరః ।
నిహత్య మాతులం కంసం కృష్ణః  సర్వాననన్దయత్  ॥ ౫౮॥
సతామనుసరేన్మార్గం  నిషేవేత విపశ్చితః ।
గర్గోపనీతో  గోవిన్దో భేజే సాన్దీపనిం  గురుమ్ ॥ ౫౯॥
కో న వధ్యః కృతద్రోహః  కిం న దేయం మహాత్మనే ।
యమార్చితః పఞ్చజనం హత్వేశోఽదాద్గురోః  సుతమ్ ॥౬౦॥
భవేన్మనః సమాధానం నిజవల్లభభాషితైః   ।
ఉద్ధవః  కృష్ణసన్దేశైర్జహారాధిం     వ్రజౌకసామ్  ॥౬౧॥
ఇష్టం  స్వసనతస్యైవ  విదధాతి మహానపి ।
సైరన్ధ్రీం   చ తథాక్రూరం  భగవాన్ పర్యతోషయత్ ॥౬౨॥
నిరాశ్రయే  కృపాం కుర్యాత్ఖిన్నే  బాలే చ దుర్బలే ।
బుబుధే పార్థవృత్తాన్తం   సమ్ప్రేష్యాక్రూరమచ్యుతః  ॥౬౪॥
లక్ష్మీశోరుమతేర్లసద్గుణతతేః   సన్మధ్వపూజారతేః
శ్రీమత్సాగరవేఙ్కటేశవిబుధాద్యం  శాన్తబాయీ సుతమ్ ।
రామం ప్రాప  సునీతిభాగవత ఉత్కృష్టేఽత్ర  తన్నిర్మితే
షష్ఠ్యా  శ్లోకవరైర్లసద్ధి    దశమే స్కన్ధేఽర్ధమాద్యం   త్వగాత్ ॥౬౪॥
ఇతి శ్రీసునీతిభాగవతే  దశమస్కన్ధే పూర్వార్ధః  సమాప్తః ॥

దశమః స్కన్ధః  - ఉత్తరార్ధః  ।
ముఖ్యం ప్రాగేవ  నో హన్యాద్దుష్టమప్యపకారిణమ్   ।
జరాసన్ధం  ముమోచాజః సైన్యం  హత్వా ముహుర్మహత్ ॥౬౫॥
మన్యతేఽనుగుణం కార్యే విప్రవాక్యం  జనార్దనః  ।
స్వపురాన్నిర్గతో  రామాదనుజ్ఞామాప  సాగ్రజః  ॥౬౬॥ (పరశురామాత్)
స్వభ్రాతాపి  ప్రహర్తవ్యం  పాపాత్మా స్వవధోద్యతః ।
సృగాలవాసుదేవః శ్రీవాసుదేవేన  సూదితః ॥౬౭॥

సిధ్యతి స్వయమేవేష్టం  పురుషస్య మహాత్మనః ।
కృష్ణమూర్ధ్ని   హరేర్మౌలిం గోమన్తే గరుడో న్యధాత్ ॥౬౮॥
మహాత్మానో వినా యత్నం దుర్ఘటం  ఘటయన్త్యహో ।
నినాయ ద్వారకాం శ్రీశో  మధురాయాం స్థితాన్నిజాన్  ॥౬౯॥
స్వానుగ్రహాయ  భక్తేన కారయేన్మహతీం క్రియామ్  ।
దదాహ యవనం శార్ఙ్గీ ముచుకున్దాక్షివహ్నితః  ॥ ౭౦॥
ఫలన్తి నిజకర్మాణి పుంసాం నైవ  మహాన్ పుమాన్ ।
ముచుకున్దో ముదం కృష్ణాదయాన్మ్లేచ్ఛబలం   క్షయమ్ ॥ ౭౧॥
విద్రవన్తమపి   శ్రేష్ఠమశక్తోఽప్యనుధావతి   ।
రామకృష్ణౌ జరాసన్ధోఽన్వగచ్ఛత్సహ  సేనయా ॥ ౭౨॥
న క్షుద్రోపద్రవం   ధీరో గణయత్యురుపౌరుషః ।
హరిరుత్పత్య గోమన్తాద్దహ్యమానాత్పురీం  యయౌ ॥ ౭౩॥
నిశ్చయేన సతీ వార్తా జ్ఞేయా  కౌతుకకారిణీ ।
ప్రభుర్ద్రుపదబన్ధాది    జ్ఞాతవాన్  కృతవర్మతః ॥ ౭౪॥
ప్రాప్తియోగ్యం  హి యద్యస్య సంప్రాప్నోతి  తమేవ తత్ ।
ప్రపేదే  రేవతీం రామః ప్రియామాదియుగోద్భవామ్  ॥ ౭౫॥
గుణవాన్ ప్రార్థ్యతే   సర్వైర్బలవాఁల్లభతేఽఖిలమ్   ।
రుక్మిణ్యార్థిత  ఆపేశః పార్థివాన్  పరిభూయ తామ్ ॥ ౭౬॥
చ్యవతే దైవహీనస్య  హ్యేకం సన్ధిత్సతోఽపరమ్  ।
ఆనేతుం రుక్మిణీం యాతుశ్చ్యుతం శ్మశ్ర్వాది  రుక్మిణః ॥ ౭౭॥
ఏకా క్రియా  ద్వ్యర్థకరీ  క్రియావిధివిదా  భవేత్ ।
మణిం జామ్బవతీం చాప మణ్యర్థం  ప్రగతః  ప్రభుః  ॥ ౭౮॥
హేతుః సర్వార్థసంసిద్ధేర్దానాదన్యో    న విద్యతే ।
సత్రాజిద్ధరయే   సత్యాం స్వాఘోఽపహృతయే దదౌ ॥ ౭౯॥
లోకానుసార్యభిజ్ఞోఽపి  విదధ్యాత్సమయోచితమ్ ।
కుల్యహేతోః కురూన్యాతః సత్యోక్తోఽజః శుచా యయౌ ॥౮౦॥
ప్రవృత్తిర్మహతో   న స్యాన్నిఃస్పృహస్యాపి నిష్ఫలా ।

విద్ధలక్ష్యాన్  దదర్శేశః పార్థాన్  ద్రుపదరాట్పురే  ॥౮౧॥
న శ్రోతవ్యం  పరప్రోక్తమాత్మైవ    ఫలభుగ్యతః ।
శతధన్వా హతోఽక్రూరనిరస్తశ్చక్రిణా   ద్రవన్  ॥౮౨॥
సామ్నా సిధ్యన్తి కార్యాణి దుఃసాధ్యాన్యఖిలాన్యపి ।
ప్రకాశ్య  మణిమక్రూరేఽక్రోధం   రామం విభుర్వ్యధాత్ ॥౮౩॥
స్వాభీష్టమప్యవాప్నోతి  పరేష్టకరణే  రతః ।
గతేన్ద్రప్రస్థ   ఈశోఽగాత్కాలిన్దీం  యమునాతటే ॥౮౪॥
యస్యార్హం  యద్భవేద్వస్తు ప్రసాధ్యం  తస్య తత్కృతే ।
ధర్మజస్య విభుర్విశ్వకర్మణాచీకరత్పురమ్ ॥౮౫॥
స్వేష్టం  క్వచిద్బలాత్ప్రాప్యం క్వచిత్కృత్వా పరేప్సితమ్ ।
మిత్రవిన్దాం   జహారాజో నీలాం బద్ధ్వాఽఽప  గోవృషాన్ ॥౮౬॥
స్వప్రియం  ప్రాప్నుయాద్దత్తం    నిరుద్ధం  నిజపౌరుషాత్ ।
ప్రదత్తాం  జగృహే భద్రాం  లక్షణాం జహ్ర ఈశ్వరః ॥౮౭॥
సంవిజ్ఞాపితమాత్రః   స్యాత్సత్ప్రభుః కార్యకారకః ।
శక్రవిజ్ఞాపితో   భౌమం హన్తుం సత్యాపతిర్యయౌ ॥౮౮॥
క్రియాసిద్ధిర్భవేత్సత్త్వే   మహతాం న తు సాధనే ।
మురాదీనప్యసేనోఽహన్నరకం తార్క్ష్యవాహనః  ॥౮౯॥
తస్యేష్టం  కురుతేఽగ్ర్యోఽపి  యస్య సన్త్యుత్తమా  గుణాః ।
భగదత్తం ప్రమాన్యేశః  కామినీః ప్రాహిణోత్పురీమ్  ॥౯౦॥
యదర్థం  హి మహాన్ యత్నః కృతోఽన్తే తన్న విస్మరేత్ ।
ఇన్ద్రార్చితోఽదితేః  ప్రీతిం  కుణ్డలాభ్యాం  విభుర్వ్యధాత్ ॥౯౧॥
స్వమిత్రాదపి  భీతః సన్నుత్తమం వస్తు గోపయేత్ ।
పారిజాతం ప్రజగ్రాహ   సత్యభామార్థితోఽచ్యుతః  ॥౯౨॥
స్వస్వరూపమవిజ్ఞాయ  క్షీయన్తే రచితోద్యమాః ।
సర్వే దేవా గతాయోద్ధుం  సేశేన్ద్రాః  శార్ఙ్గిణా  జితాః ॥౯౩॥
త్యజాతివైరమాత్మీయే  ప్రకృతార్థం   ప్రసాధయ  ।
పురీమిన్ద్రస్తుతోఽభ్యేత్య  స్వర్ద్రుణానన్దయత్ప్రభుః   ॥౯౪॥

నిజ ఏవ నిజో హి స్యాద్యః పరః పర ఏవ సః ।
ప్రద్యుమ్నః  శమ్బరం హత్వా పితృప్రీతిం  వ్యధత్త యత్ ॥౯౫॥
మహత్సాదృశ్యమాప్తోఽపి కిం నీచస్తత్సమో గుణైః  ।
ధృతోరుశఙ్ఖచక్రాదిః   పౌణ్డ్రకశ్చక్రిణా   హతః ॥౯౬॥
స్వస్య స్వకృతమేవ స్యాన్నాశాయావలినః ఖలు ।
సుదక్షిణం స్వకృత్యాగ్నిశ్చక్రప్రతిహతోఽదహత్   ॥౯౭॥
పుణ్యక్షేత్రాణి  సేవేత పుణ్యకాలేఽపి సన్మతిః ।
సమన్తపఞ్చకం శ్రీశః  సభార్యోఽగాద్రవిగ్రహే   ॥౯౮॥
కో నయాతి ముదం లోకే సత్కృతః ప్రభుణా  భృశమ్ ।
నన్దపార్థముఖాస్తుష్టా   మిలితా హరిమానితాః ॥౯౯॥
సత్యాం సాధనసమ్పత్తావేవ ధర్మం సమాచరేత్ ।
వసుదేవోఽధ్వరం కృత్వా మున్యుక్తో ద్వారకామయాత్ ॥ ౧౦౦॥
పుత్రః  స ఏవ యోఽభీష్టం  కుర్యాన్మాతుస్తథా పితుః ।
తత్త్వాన్యుక్త్వాచ్యుతో మాతుర్బలీడ్యోఽదర్శయత్సుతాన్ ॥ ౧౦౧॥
భవత్యసహ్యం హాసార్థముక్తమప్యతివిప్రియమ్   ।
భైష్మ్యా  నర్మోక్తితః ఖేదం ప్రేక్ష్యేశస్తామశాన్తయత్  ॥ ౧౦౨॥
యౌవనం భర్తృసఙ్గేన  పుత్రోత్పత్యా  చ భాతి సః ।
ఏకైకశో  దశ దశ పుత్రాన్  ప్రాపుర్హరేః   ప్రియాః  ॥౧౦౩॥
వదేచ్ఛలేనయోఽసత్యం దణ్డ ఏవ తదుత్తరమ్ ।
రుక్మిణం గ్లహజిద్రామః   పౌత్రోద్వాహోత్సవేఽవధీత్  ॥౧౦౪॥
నాస్త్యేవ వనితాభ్యోఽన్యత్ త్రిలోక్యాం  సుఖదాయకమ్ ।
శ్రీశః  షోడశసాహస్రైర్దారై   రేమే శతాధికైః  ॥౧౦౫॥
కార్యాణి నిర్వహత్యేకః సమర్థః  సుబహూన్యపి ।
క్రియాకృన్నారదేనేశో  దృష్టః  ప్రత్యఙ్గనాగృహమ్   ॥౧౦౬॥
బహుభిర్హేతుభిః  కార్యమేకమారభతే బుధః ।
ఇన్ద్రప్రస్థం    స ఉక్తోఽయాద్దూతనారదసూద్ధవైః    ॥ ౧౦౭॥
సుసంమన్త్ర్య  ప్రవృత్తస్య   సిద్ధిరవ్యభిచారిణీ  ।

భీమః ప్రాప్య  జరాసన్ధం  జఘాన హరిసంమతః ॥ ౧౦౮॥
స్వయం యది భవేత్సాధుర్లభేదేవ  స మఙ్గలమ్  ।
సహదేవోఽభిషిక్తశ్చ భూపాః కృష్ణేన  మోచితాః ॥ ౧౦౯॥
న శ్రావయేద్వచః  క్రూరం  మత్సరం చ పరిత్యజేత్ ।
యజ్ఞోత్సవే  జఘానాజశ్చైద్యమాప్తాగ్రపూజనః   ॥ ౧౧౦॥
మహానారబ్ధకార్యస్య  సమాప్తికరణం గుణః ।
పార్థానాం  పూరయిత్వాగాద్రాజసూయం  ప్రభుః  పురమ్ ॥ ౧౧౧॥
అపకారప్రతీకారం  సద్యః కుర్యాత్స్వభీతయే ।
ప్రేక్ష్యాద్రుత్య   పురం భగ్నం శాల్వం హత్వాచ్యుతోఽవిశత్ ॥ ౧౧౨॥
మిత్రం  విపది సమ్పత్తావపి తుల్యక్రియం  హి యత్ ।
ఆకర్ణ్యాప్తవనాన్పార్థానాశ్వాస్యేశోఽగమత్పురమ్    ॥ ౧౧౩॥
సంసర్గ ఏవ మహతాం ఫలాయ మహతే భవేత్
కృష్ణహస్తామ్బుజస్పర్శాన్నృగో  ముక్తః కుయోనితః ॥ ౧౧౪॥
అకృతోపద్రవో  లోకే పూజ్యతే న మహానపి ।
వ్రజం  గతేన రామేణాకృష్టా తం యమునార్చయత్ ॥ ౧౧౫॥
స నశ్యత్యేవ శీఘ్రం  యః కరోత్యుత్తమహేలనమ్ ।
లోకద్విట్ ద్వివిదో ధూర్తో హలినా నిహతః కపిః ॥ ౧౧౬॥
నీచాత్సిధ్యతి కోఽప్యర్థో న సామ్నా కిన్తు దణ్డతః  ।
ససామ్బోఽగాద్బలః పుర్యాం కృష్టాయా  కురుభిః స్తుతః ॥ ౧౧౭॥
ధనికే నిర్ధనే  వాపి భక్తే కార్యోఽత్యనుగ్రహః  ।
హరిర్గత్వా  ముదం చక్రే మైథిలశ్రుతదేవయోః   ॥ ౧౧౮॥
ఉపకారం న కుర్వీత నాశే ప్రాప్తేఽపి   దుర్మతేః ।
శమ్భుర్దత్తవరో   భీతో వృకాద్వైకుణ్ఠమావ్రజత్    ॥ ౧౧౯॥
యుక్త్యా యత్సుకరం భూరిపౌరుషైస్తన్న   సాధయేత్ ।
వాక్యైర్వ్యనాశయద్విష్ణుర్దారకో    మోహయన్వృకమ్ ॥ ౧౨౦॥
తే శ్రేష్ఠా  విక్రియన్తే  న యే హేతౌ వికృతే సతి ।
భృగుణాఙ్ఘ్రిప్రహారోఽపి   నతోఽగ్ర్యో  నిశ్చితోఽచ్యుతః ॥ ౧౨౧॥

భావి జానన్నపి హితం వదేదనపకీర్తయే ।
ఉపప్లావ్యే  గతః పార్థాన్దూత్యం   చక్రే జగత్పతిః ॥ ౧౨౨॥
నఙ్క్ష్యన్తం   న స్వతో హన్యాద్భీషయేతాభిభావుకమ్ ।
ప్రదర్శ్యానన్తరూపత్వం  కృష్ణోఽగాద్బద్ధుమిచ్ఛితః   ॥ ౧౨౩॥
దూషణత్వమవాప్నోతి గుణోఽప్యసమయే నృణామ్ ।
ప్రబోధ్యేశేన  యుద్ధాయ  విరక్తః ప్రేరితోఽర్జునః   ॥ ౧౨౪॥
నైవ  కుర్యాత్సమర్థోఽపి  కిఞ్చిదన్యస్య కీర్తయే ।
నీత్వార్జునం  శివోపాన్తం ప్రాప్తేఽర్స్త్రేఽభ్యగమద్ధరిః     ॥ ౧౨౫॥
భవితవ్యం భవత్యేవ స్వకాలే సముపస్థితే  ।
శాన్తేనాపి హతః సూతో రామేణ మునిమానితః ॥ ౧౨౬॥
అపకృత్యా సుధీః ఖిన్నానుపకృత్యా ప్రహర్షయేత్   ।
ఋషీణామిష్టకృద్దైత్యమవధీద్బల్వలం   బలః ॥ ౧౨౭॥
దోషం కుర్యాన్న కస్యాపి విశేషాద్బలశాలినః ।
దుర్యోధనోఽపి భీమేన సానుబన్ధో హతో ద్విషన్ ॥ ౧౨౮॥
సమర్థానపి  కార్యాప్త్యై  కర్తవ్యో  బృహదాశ్రయః  ।
ప్రపేదిరే  మహద్రాజ్యం  పాణ్డవాః  కేశవం శ్రితాః  ॥ ౧౨౯॥
గృహీత్వైకమసఙ్ఖ్యాతం   ప్రదదాతి  మహామతిః ।
సమ్పదోఽదాత్కుచేలాయ హరిః పృథుకముష్టిభుక్  ॥ ౧౩౦॥
కార్యా నైవాత్మనః  శ్లాఘా  ప్రతిజ్ఞాప్యతిగర్వితః   ।
ద్విజాత్మజప్రదానేఽతిక్లేశమాప   యతోఽర్జునః  ॥ ౧౩౧॥
అశ్వమేధమపి త్యక్త్వా కుర్యాన్మిత్రేప్సితం  ద్రుతమ్  ।
ఆనీయేశః స్వధామ్నోఽదాత్సార్జునో  విప్రబాలకాన్  ॥ ౧౩౨॥
న కరోతి సయో వక్తి విధత్తే స న వక్తి  యః ।
వికత్థమానః  కృష్ణేన  దన్తవక్త్రో నిషూదితః ॥ ౧౩౩॥
నిస్తీర్ణసర్వకార్యాబ్ధిర్నితరాం   పరిమోదితే ।
రేమే స్త్రీపుత్రపౌత్రాద్యైర్ద్వారకాయాం      శ్రియఃపతిః  ॥ ౧౩౪॥
లక్ష్మీశోరుమతేర్లసద్గుణతతేః   సన్మధ్వపూజారతేః

శ్రీమత్సాగరవేఙ్కటేశవిబుధాద్యం  శాన్తబాయీ సుతమ్ ।
రామం ప్రాప  సునీతిభాగవత ఉత్కృష్టేఽత్ర  తన్నిర్మితే
సప్తత్యా దశమేఽర్ధమన్తమపరం  స్కన్ధే సుపద్యైరగాత్  ॥ ౧౩౫॥
ఇతి శ్రీసునీతిభాగవతే  దశమస్కన్ధే ఉత్తరార్ధం  సమాప్తమ్ ॥

ఏకాదశః స్కన్ధః  ।
యస్య ప్రేరణయా  ద్విజా యదుకులం శేపుశ్చయో వర్ణితః
కవ్యాద్యైరపి  నారదేన గతయే ధామ్నోఽర్జితోఽజాదిభిః  ।
సద్విప్రోద్ధవముఖ్యభక్తసుఖకృన్నీత్వా   క్షయంయాదవాన్
ధామాప్తో విజయోయదిష్టమకరోత్కృష్ణః   స నో రక్షతాత్ ॥ ౧॥
శ్రీకృష్ణం   వృణుతే జగన్తి పునతే మధ్వం చ యే ప్రీణతే
సద్ధర్మాన్  బ్రువతే  ప్రియం  ప్రదదతే  సత్తత్త్వమామన్వతే  ।
న స్స్వాన్ సంస్తువతే గుణాన్ విదధతే శ్రేయో  యశస్తన్వతే
దుష్టాన్  సంధునతే హ్యఘం విలునతే సన్తః ప్రసీదన్తు  తే ॥౨॥
గీతమేకాదశే స్కన్ధే భగవద్భక్తసద్యశః ।
గీయతే నీతిరూపేణ విష్ణువైష్ణవతుష్టయే     ॥ ౩॥
ఫలత్యేవ ద్విజస్యోక్తిర్విశిష్టస్య  విశేషతః ।
సమ్ప్రాప్తం ముసలం విప్రశాపాద్యదుకుమారకైః   ॥ ౪॥
లభతే మహతోఽభీష్టమపకుర్వన్నపి  క్వచిత్ ।
కామాద్యా ఉర్వశీం చార్వీం ప్రాపుర్నారాయణాన్మునేః  ॥ ౫॥
స్వయమేవ హితోపాయం పృచ్ఛేత్కుర్యాద్యథోదితమ్ ।
కవ్యాద్యుక్తాన్నిమిర్ధర్మానాతిష్ఠన్నాప   సద్గతిమ్  ॥౬॥
సతాం గురౌ ప్రకృత్యైవ   వినయో వ్యసనం శ్రుతౌ  ।
వసుదేవో భాగవతాన్ ధర్మాన్ శుశ్రావ  నారదాత్ ॥ ౭॥
యోగ్యం కిఞ్చిదపి స్వేష్టం  సతాం సమ్మతమాచరేత్ ।
ఇయేష ధామ గన్తుం స్వం కృష్ణో బ్రహ్మముఖర్థితః   ॥౮॥
హితాహితే నరం స్వీయం వేదయన్త్యేవ సజ్జనాః  ।
ఉత్పాతేషూద్ధవం  భక్తం కృష్ణో దృష్టేష్వబోధయత్  ॥౯॥

36 sanskritdocuments.org



శ్రీమత్సునీతిభాగవతమ్

సద్బుద్ధ్యైవ  ప్రకర్తవ్యం   స్వకీయం సకలం జనైః  ।
అవధూతో గురూనూచే యదవే బుద్ధ్యుపాశ్రితాన్   ॥ ౧౦॥
మహాధికారిణోఽభీశ్టం  చిన్తనాదేవ సిధ్యతి ।
హంసోఽజచిన్తితస్తత్త్వం   సనకాదిభ్య ఉక్తవాన్ ॥ ౧౧॥
సర్వసమ్పత్సు నష్టాసు  సద్బుద్ధిర్జాయతే   నృణామ్ ।
ఖిన్నః క్షీణధనో భిక్షురావన్త్యోఽభూద్ద్విజః  సుధీః ॥ ౧౨॥
స్వధర్మాన్నోచ్చలేజ్జానన్సుఖదుఃఖప్రదం   మనః ।
న చుకోప స్వధర్మస్థో భిక్షుర్దుష్టైరుపద్రుతః    ॥ ౧౩॥
దుఃఖకృద్విషయాసఙ్గో వైరాగ్యం  సుఖసాధనమ్ ।
నిర్వేదేనోర్వశీత్యక్తః  సుఖం ప్రాప  పురూరవాః ॥ ౧౪॥
ప్రాజ్ఞం   ప్రత్యేవ  సాధూపదేశః స్యాన్న నిరర్థకః  ।
ఉద్ధవో  హరిణా ప్రోక్తో  యయౌ బదరికాశ్రమమ్  ॥ ౧౫॥
యతేత శ్రేయసే  తావద్యావత్స్వస్థం  కలేవరమ్ ।
ప్రభాసమాప్య  కృష్ణోక్తా  యాదవా ధర్మమాచరన్ ॥ ౧౬॥
అదృష్టవశతో  భావి నిరోద్ధుం  కః ప్రభుర్భవేత్  ।
ఉన్మత్తా యాదవాః ప్రాప్తాః  క్ష్యయం ఘ్నన్తో మిథస్తృణైః  ॥ ౧౭॥
నోపకారోఽపకారశ్చ భక్తిరేవ ప్రయోజికా  ।
విద్ధః  స్తుతో జరావ్యాధం భగవాననయద్దివమ్  ॥ ౧౮॥
సర్వానప్యుద్ధరేత్కృచ్ఛ్రాద్విశేషేణోద్ధారేన్నిజాన్   ।
ఇన్ద్రప్రస్థాప్తయేఽన్యేషాం     కృష్ణో దారుకమాదిశత్ ॥ ౧౯॥
ప్రభుః  సమ్మాన్యతే సార్వైర్నితాన్తముపకారకః  ।
కృష్ణో వివేశ ధామ స్వం స్తూయమానోఽబ్జజాదిభిః  ॥౨౦॥
కిం దేహేనాఖిలార్థైః  కిం మహాత్మవిరహో యది ।
కృష్నాదీన్ వసుదేవాద్యా అపశ్యన్తో జహుస్తనూః ॥౨౧॥
ధీరో హి కురుతే ధైర్యం  విహితం చ విపద్యపి ।
అర్జునః  కారయామాస బన్ధూనాం  సాంపరాయికమ్ ॥౨౨॥
స సుహృద్యో దదాతీష్టం  న జహాతి విపద్గతమ్  ।

సర్వాన్నీత్వార్జునో  వజ్రమిన్ద్రప్రస్థేఽభ్యషేచయత్     ॥౨౩॥
లక్ష్మీశోరుమతేర్లసద్గుణతతేః   సన్మధ్వపూజారతేః
శ్రీమత్సాగరవేఙ్కటేశవిబుధాద్యం  శాన్తబాయీ సుతమ్ ।
రామం ప్రాప  సునీతిభాగవత ఉత్కృష్టేఽత్ర  తన్నిర్మితే
ఽగాచ్ఛ్లోకైర్దశభిర్లసన్     ద్విగుణితైః  స్కన్ధోఽన్తమేకాదశః  ॥౨౪॥
ఇతి శ్రీసునీతిభాగవతే  ఏకాదశస్కన్ధః  సమాప్తః ॥

ద్వాదశః స్కన్ధః  ।
బ్రహ్మాద్యాః  స్తువతే రమాపి జుషతే సమ్యఙ్ న యం జానతే
కేఽప్యుత్పాదయతే జగత్సముచితే కాలే స్మ యస్త్రాయతే  ।
ఏకః సంహరతే తథా స నుదతే జ్ఞానాదిదో  ద్యోతతే
భక్తాన్ ప్రీణయతే  స్వధామ నయతే నారాయణః ప్రీయతామ్  ॥ ౧॥
కల్కీయో జనమేజయః పితృవధాదారబ్ధసర్పాధ్వరా -

ద్యద్దాసో  విరతో యజూంషి సవితుః శ్రీయాజ్ఞవల్క్యోఽధ్యగాత్   ।
మార్కణ్డేయమునిర్జితస్మరముఖోఽపశ్యల్లయం    చాచ్యుతః
యద్భక్త్యాది వరానవాప గిరిశాత్కృష్ణః  స నో రక్షతాత్ ॥౨॥
వర్ణితం  ద్వాదశే స్కన్ధే భగవద్భక్తసద్యశః ।
గీయతే నీతిరూపేణ విష్ణువైష్ణవతుష్టయే     ॥ ౩॥
కార్యోఽన్యేషు న విశ్వాసః సర్వేష్వపి కలౌయుగే ।
రిపుఞ్జయాద్యా  నిహతాః స్వకీయైర్మునికాదిభిః  ॥ ౪॥
యదాయదుచితం ప్రాజ్ఞో  విదధాతి తదైవ  తత్ ।
హనిష్యత్యసతః కల్కీ శుకో రాజ్ఞార్చితో  యయౌ ॥ ౫॥
ధనైః  కో వశ్యతాం నైతి  ప్రయత్నైః   కిం న సాధ్యతే ।
కాశ్యపం తర్పయిత్వార్థైర్నృపతిం  తక్షకోఽదశత్ ॥౬॥
క్షుద్రాన్  కృతపరద్రోహాన్నాఙ్గీకుర్యాద్బృహన్నపి   ।
తక్షకాఙ్గీకృతేరిన్ద్రః   సర్పసత్రే ప్రచాలితః  ॥ ౭॥
మాన్యాన్ సమ్మానయేజ్జహ్యాత్స్వాయోగ్యకరణే  రతిమ్ ।
సర్పసత్రాన్నివవృతే  గురూక్తో జనమేజయః ॥౮॥

న నశ్యతి దురుక్త్యా కిం సదుక్త్యా కిం న సిధ్యతి ।
యాజ్ఞవల్క్యో  గురుత్యక్తో యజూంష్యాప స్తుతాద్రవేః  ॥౯॥
నిఃస్పృహస్య తృణం సర్వం మహదుల్లఙ్ఘితుస్తథా   ।
జేతుం శేకుర్న కామాద్యా మార్కణ్డేయం  జితాన్తకమ్ ॥ ౧౦॥
కామయన్తే గరీయాంసో బృహదేవ న చాత్యణు ।
మాయాం ద్రష్టుం   యయాచే స మునిర్నారాయణం మునిమ్ ॥ ౧౧॥
క్వచిద్బిభేతి ధీరోఽపి క్వచిద్ధృష్యతి  విస్మితః ।
మార్కణ్డేయో  లయే భీతో దృష్టే విష్ణావమోదత  ॥ ౧౨॥
గుణినామేవ కుర్వన్తి ప్రియమప్రార్థితా    అపి ।
విష్ణుభక్త్యాది  రుద్రోఽదాన్మార్కణ్డేయాయ  మోదితః ॥ ౧౩॥
లక్ష్మీశోరుమతేర్లసద్గుణతతేః   సన్మధ్వపూజారతేః
శ్రీమత్సాగరవేఙ్కటేశవిబుధాద్యం  శాన్తబాయీ సుతమ్ ।
రామం ప్రాప  సునీతిభాగవత ఉత్కృష్టేఽత్ర  తన్నిర్మితే
సచ్ఛ్లోకైర్దశభిః    శుభైర్విలసితః  స్కన్ధోఽగమద్ద్వాదశః   ॥ ౧౪॥
శ్రీమద్భాగవతాఖిలాతిపృథులస్కన్ధార్థసమ్బోధినీ  
సద్భక్త్యావధృతా చతుఃశతలఘుశ్లోకీయముర్వీ  బుధైః  ।
పాపం నాశయతి హ్యశేషవిపదః శ్రీకృష్ణభక్తిం    మహా-

సమ్పత్తిం చ దదాతి ముక్తిమతులాం ధర్మార్థకామాన్  శుభమ్ ॥
ఇతి శ్రీమత్సాగరవేఙ్కటేశాచార్యపుత్రేణ   రామేణ కృతే
సునీతిభాగవతే ద్వాదశః స్కన్ధః  సమాప్తః ॥
శ్రీకృష్ణాయ   నమః । శ్రీ వేదవ్యాసాయ నమః ॥

